
        
            
                
            
        

    
	В. М. Шукшин

	ГЭГЭЭН АЛСАД ОДОХ ЮМ САН...
(тууж)

	“Улсын хэвлэлийн газар” Улаанбаатар хотноо 1979 онд эрхлэн хэвлүүлсэн В. Шукшин: “Ийм нэгэн залуу” (Тууж, өгүүллэгийн түүвэр) номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

С. Бадраагийн орчуулга

	 


ГЭГЭЭН АЛСАД ОДОХ ЮМ САН... 

	 

	Оросууд суудаг бяцхан хотын дүүргээс цааш цөл болж, өнөө өндөр өндөр яндангийн утаа ч эс үзэгдэх, гагцхүү ой мод үргэлжилнэ. Тэр хотын гурван өрөө нэгэн хөөрхөн байшинд нэгэн эхнэр суудаг болой. Тэр эхнэрийг Агриппина гэх буюу Агриппина Игнатьевна Веселова гэж гоёор нэрлэх агаад заримдаа зүгээр л Груша гэнэ. Агриппина өөрөө гучин дөрөвтэй бөгөөд Витька гэгч арван хоёртой хүүтэйгээ сууна. Түүний ах болох Николай Игнатьевич гэдэг хүн хотын дэргэдэх сангийн аж ахуйд нягтлан бодогч хийнэ. Агриппина урьд нөхөртэй байсан боловч салаад гурван жил болжээ. Цаадах нь лонхтой нөхөрлөөд цагаан толгойт ханьдаа толгой мэдүүлэн аль нэг алс газар яваад сураг ажиггүй болсон ажээ. 

	 Николай ах нь дүү, зээ хүү хоёртоо аль болохоор туслахыг хичээх бөгөөд сайн өдрөөр тэднийд ирэх бүрийдээ хоол хүнсний юм авчрах ба заримдаа мөнгө өгнө. 

	Нэг сайн өдөр Николай ах нь их л чухал ажлаар ирсэн авч тэр чухал явдлаа дэлгэхийн өмнө Витькагийн эхтэй нийлж Витькаг сургаж гарав.

	— Витька маань үг дуулахгүй бүр арга тасраад байна аа! Жигтэй зөрүүд хүүхэд юм гэж эх нь гомдоллов. 

	Овор том биетэй Николай нагац нь тамхинд шарласан болцгор хуруугаар ширээний хулдаас тогшиж байгаад,

	— Витька чи яагаад ингэдэг юм бэ? Таарахгүй, тэгж тун таарахгүй шүү. Одоо ингэж байгаа юм чинь цаашдаа юу болно? Эх чинь чамайг тэжээх гэж ганцаараа үйлээ үзэж байхыг чи даанч ойлгохгүй юу? гэж бүдүүн дуу гаргав. 

	— Үхсэнээ ойлгох вэ! Сая яасан гэж бодно. Айлынхаа нэг гахайн нүдийг тэс цохиж орхисон шүү. 

	— Нүд ий!? гэж Николай гайхна. 

	— Тэгэлгүй яах вэ! Манай айлын малын эмч хүн, харин ч сайн хүн учраас ийш тийш гүйж гомдол зарга мэдүүлсэнгүй. Тэрнээс биш сүйд болох байсан даа!

	— Чи тэр гахайн нүдийг яах гэж тэс цохиж байгаа хэрэг вэ? 

	Витька түнтгэр духлан ширээнээ суугаад ямар нэг юм их л хичээнгүйлэн унших дүр эсгэн дуу гарсангүй. 

	— Витька!

	— Юу гээ вэ?

	— Чи тэр гахайн нүд яагаад тэс цохив?

	— Санаандгүй цохичихсон юм гэж Витька амандаа бувтнав. 

	— Санаандгүй гэнэ шүү! Санаандгүй гэдгийг чинь би мэднэ ээ! гээд эх нь ахын өөдөөс харж, — Айлынхаа малын эмч шиг хүн болооч гэж би энэнд хэлдэг юм. Тэр хүн бол эрдэм номоо дүүргээд одоо их сайхан амьдарч суугаа хүн. Гэрт нь ёстой л хүний хар нүднээс бусад нь цөм бий. Тэр хүнийг харж юм сур гэхэд энэ маань харин түүнд дургүй юм гэв. 

	— Хүн чамайг тоохгүй байхад чи амьтан зоддог нь ямар учиртай юм бэ? Витька!

	— Юу гээ вэ?

	— Тийм ажил хийж болдог юм уу? Аль чи яргалдаг хүн юм уу? 

	Витька дуугарсангүй. 

	— Төрсөн аав нь зөрүүд зан гаргаад явчихсан, түүнийг одоо яах ч аргагүй! гээд Николай дуугай болсноо, — Тэр одоо хаана явна? Сураг байна уу? гэв. 

	— Хаана гэнэ ээ! гэж эх нь гунигтайгаар дуу алдан, — Тэр чинь олон зам мөртэй, зам болгон нь зугаатай хүн гэв. 

	— Хүүхдийн татвар явуулж байна уу?

	— Явуулдаг юм аа. 

	— Ай даа. Витька минь, Витька минь чи юунд ингэж байна вэ дээ! Аан? гэж Николай санаа алдана. 

	Витька дуу эс гарна. 

	— Витька!

	— Юу гээ вэ?

	— Чи яагаад дуугай байна?

	— Би ном уншиж байна. 

	— Чи юунд намайг залилах гээд байна даа. Алив, ямар ном уншиж байна? гэж сарвайж номыг аваад, — Энэ чинь тоо бодлогын ном байна шүү дээ. Ямар хүн тоо бодлогын номыг ингэж уран зохиол шиг уншдаг вэ? Нэг мундаг Менделеев гарч ирэв ээ! гэв. 

	— Ингэж л намайг дандаа залилдаг хүн дээ гэж эх нь дуугарч, — Витька хичээлээ давтсан уу? гэхэд давтсан гэдэг юм. Гэтэл үхсэнээ хичээл давтах, үргэлж л гадуур тэнэхийн бодол... гэв. 

	— Витька чи гадуур дэмий хэсэхээ боль. Гадуур тэнээд ямар ч ашиг олохгүй. Гэм нь урдаа гэмшил нь хойноо гэж байдаг юм. Хүний ам тохойндоо хүрдэггүй. Гадаа гудамж хаачих вэ дээ, харин цаг л алдана, цагийг эргүүлж нөхөхгүй шүү. Чи айлын гахайны нүд тэс цохиж явсанд орвол хичээлээ сайн давтаж байвал дээр юм сан. Чи юугаар тэс цохисон юм бэ?

	Витька хулдаасны хөх зураас дагуулан хуруугаар зурж суух агаад сүүлчийн асуултын хариуд зөвхөн нүүрээ үл мэдэг үрчийлгэн, дал мөрөө хавчив. 

	Нагац ах нь дуугай сууснаа шал ондоо дуугаар,

	— Энд чинь бас аминдаа гахайтай байдаг юм уу? гэж гайхсан мэт энгүүн асуув. 

	— Байлгүй яах вэ? Гэртээ эрчүүлтэй айл гахай тэжээдэг ээ. Өвөл мөнгөгүй мах иднэ шүү дээ. Эрчүүл, харчуултай айл тэжээлгүй яах вэ. 

	— Витька, чи тэр өрөөнд орж хичээлээ үз. Эхтэй чинь ярих юм байна. 

	Витька сая санаа амарсан мэт үл мэдэг санаа алдаад нөгөө тасалгаанд оров. Жавтий хүртээх ажил дуусжээ. 

	Николай цагаа харж,

	— Чамтай нэг юм ярих гэсэн юм. Эртүүр би нэг хүний тухай ярьсныг санаж байна уу? гэж аяархан өгүүлэв. 

	— За санаж байна. 

	— Би сая баасан гарагт тэр хүнтэй уулзав... 

	Груша сэртхийн сонирхож,

	— Тэгээд? гэв. 

	— Тэр хүн өнөөдөр танайд ирнэ гэсэн гэж Николай бас цагаа харж, — Арван минутын дараа ирнэ гэв. 

	— Пээ яадаг билээ! Чи тэгээд түрүүний хэлэхгүй юунд дуугай суугаад байсан юм бэ?! Гэр орноо жаал зугаа татдаг байлаа даа гэж Груша сандрав. 

	— Гэр орон чинь яасан юм? Байдгаараа л байна... 

	Груша босон харайх гэснээ эргэн харж болиод дахин сууж,

	— Тэр хүнийхээ тухай яриач! Юун хүн бэ?! Чи яаж таних юм? гэв.

	— Бид нягтлан бодохын түр сургуульд хамт сууж байсан юм. 

	— Хэдийд тэр вэ?

	— Аль эрт. Гэтэл сая банк дээр уулзлаа, тэр маань бас хүрээд иржээ. Тэгээд тааралдлаа. За тэгээд яаж шүү амьдарч байна, энэ тэр гээд ярьсан чинь мөн миний ижил юм... Одоо тэр бас ганцаараа гэнэ. Бас эхнэрээсээ салжээ. Хоёр хүүхэдтэй байсан гэнэ. 

	— Эхнэрээсээ яагаад салчихсан юм?

	— Бас л балгаад... 

	— Завхарсан юм! Адил өрөөсөн дугуйг нөгөөгөөр солих хэрэг юу байна?

	— Чи байз л даа. Урьд балгаж явсан болохоос одоо уудаггүй. Эмнүүлсэн юм уу, өөрөө гарсан юм уу би асуусангүй. Ямар ч гэсэн одоо балгахаа больсон гэдгийг би сайн мэдэж байна. Миний дүү хүүхэн бас ганцаар суудаг, тавдугаар ангид сурдаг нэг хүүтэй юм, энэ тэр гэж би бас ярилаа. Тэгсэн чинь танайд ирж үзнэ гэсэн юм. Чи харж л бай л даа, таарч нийлж ч юу магад. Чи өдий насандаа алийн болгон хань бүлгүй явах юм бэ... 

	Хоймрын өрөөний хаалганы завсраар Витька энэ бүх яриаг чагнаж чихээ улам сэртийлгэж байв. 

	— Аймаар юм, Коля минь! Нэгэнтэй нь зууралдаж нүүрээ улайлгаж, нүдээ бүлтийлгэлээ... Тэгэхэд бас ч залуу байсан болохоор уучилж болох юм, одоо бол элий балай явдал болно... Нэрээ хөөдөж орхино... 

	— Чи яарах явдалгүй, чамайг албадсан хүн алга эхлээд жаахан хар л даа... Миний бодоход цаадах чинь ч ухаан жолоогүй гуйхгүй болов уу. Харин цаадах чинь хүүхдийн тэтгэвэр их төлдөг байх шүү...

	— За тэр хүүхдийн тэтгэвэр ч яамай, золиг! Одоо чинь хүн болгон л хүүхдийн тэтгэвэр гэх болж. Би ямар бага охин биш. Элдэв шалдвын зангүй сайн хүн таарвал боллоо... 

	— Зүгээр, цаадах чинь гайгүй сайн хүн байх. Тэр ирж явна! За чи их тэвдэх хэрэггүй, ямар халтар тариан дотор байгаа биш! Гэлээ ч гэсэн... үс зүсээ янзлах явдалгүй, байдгаараа л бай... 

	— За яах вэ, би ингэс тэгсхийгээд байж чадна. Гэр бүл нь хаана, энд юм уу?

	Николай үг хариулж амжаагүй байтал хаалга тогшив. Николай хаалга тийш нүд ирмэж,

	— Одоо яах вэ? Чи дуугар даа гэв. 

	Груша бүр сандарч хоцров. Хоёулаа хэсэг дуугүй байснаа, 

	— За!

	— Орогтун! гэж зэрэг дуугарав. 

	Харваас зол жаргалтай янзтай, төв төвшин царайтай дөчин тав орчим насны том гэгчийн хамартай хүн орж ирэв. Үнэтэй хөх цэнхэр цув өмсөж бүрх малгай тавиад том шар ширэн бичгийн сав барьжээ. Онигор нүдний нь харц шууд Груша дээр тусав. Гэвч ёсыг бодож их удаан ширтсэн нь үгүй. 

	— Би төөрсөнгүй олоод ирлээ шүү. За сайн байцгаана уу? гэж тэр хүн мэндлэв.

	Николай босож очиж гар бариад,

	— Энэ миний дүү хүүхэн Груша гэдэг байна. Танилцагтун гэв. 

	Бас ч чилгэр нуруутай, цэвэрхэн царайтай залуу хүүхэн Груша мөн босож гар барив. 

	— Миний нэр Владимир Николаевич гэдэг гэж зочин нэрээ хэлэв. 

	— Миний нэр Груша!

	— Груша гэдэг чинь... Графена гэсэн үг үү?

	— Үгүй Агриппина гэдэг. Бидний эцэг эх их сүсэгтэй улс байсан болохоор тийм нэр хайрласан юм... Би харин Микол богдын таалалд багтсан минь сайн болсон юм. Тэрнээс биш ямар нэг Евлампий гэдэг нэртэй ч байж магадгүй байлаа гэж Николай албаар үл мэдэг инээж, — Энэ тосгонд Евлампий нэртэй нэг хүн бий шүү гэв. 

	— Тэр чинь сүүлд нэрээ сольсон гэж Груша хэлэв.

	— Нээрэн хожим нэрээ сольсон. Хэн гэдэг болсон билээ дээ? Мартаж орхиж.

	— Владимир гэж сольсон юм. 

	— Тэр бид чинь аминдай юм даа гэж Владимир Николаевич мөн хуурмагаар инээв. 

	— Та суугтун! гэж Груша зочныг урив. 

	— Баярлалаа. Би гадуур хувцсаа тайлмаар байна. 

	— Тэнгэр минь, яадаг билээ! Тайлагтун тайлагтун! гэж Груша мэгдэв. 

	Груша улам хөөрхөн харагдана. Ялангуяа наашаа цаашаа тэвдэн гүйж явахад нь чилгэр шанаанд нь улаан ягаан цус тунарна, нүдээ жигтэй бүлтийлгэн, үнэн цаанаасаа тас тас хөхөрч байх нь бүр ч хөөрхөн харагдана. 

	Владимир Николаевич хурц онигор нүдээрээ хүүхнийг бас л санаандгүй ширтэж байв. 

	— Витька! Нааш ир! гэж Николай авга нь чанга дуудав. 

	Витька орж ирэв. 

	— Володя ахтайгаа... танилц! гэж Николай нагац хэлэв. 

	Витька өнөө том хамартай Володя ах гэдгийг харж дуугай зогсоно. 

	— За сайн эр байна! гэж өнөө Володя ах хөвгүүнийг магтаж, халаасан савандаа тэмтрэн, бялт мялт ч үгүй зүгээр энгийн, тоглоомон гар буу гаргаж, — Май, сайн дээрэмчин болоорой! гэж өгөв. 

	Витька их л даруухан жуумалзаж, инээдээ барьж ядан өнөө гар буугаа хоёр удаа час часхийтэл дарав. 

	— Чамд одоохондоо юу ч гэсэн ийм л юм өгье дөө. 

	Хүүгээ тийнхүү хүний ач тусыг мэдэхгүй байхад нь эх нь эвгүйрхэж дахин царайгаа улайлгав. 

	— Витька, сайхан мэдээрэй! гэж эх нь инээв. Харцанд нь бас бүр үнэн цаанаасаа итгэл дүүрэн инээвхийлэх байдал илрэв. Энэхэн үес Николай ах аминд нь орж,

	— Володя ах нь чамайг үзээгүй болохоор чамайг тийм том болсон гэж мэдээгүй биз. Дараа ирэхдээ юм авчирч өгнө өө гайгүй. Аль эсгүүл чамд бүр их буу хэрэгтэй юм уу? Харав уу хө! гэв.

	— Владимир Николаевич суугтун! гэж эх нь зочныг ширээнээ урив. 

	Владимир Николаевич мөнөөхөн бичгийн саваа барьсаар ширээнээ суугаад бичгийн саваа хөлийн дэргэд тавьж,

	— «Гадаа их дулаахан байна шүү. Ямар ч гэсэн намрын тэргүүн сар гарсан гэж мэдэгдэх л ёстой доо... гэв. 

	— За Витька? Гадаа гарч тогломоор байна уу? Гар гар, найз нар чинь хүлээж байгаа биз гэж Николай ахыгаа хэлэхэд Витька би яах вэ гэсэн янзтай эхийгээ харав. Эх нь 

	— Гарч тогло, тогло! гэж зөвшөөрөв. Витька гарч одов. 

	 

	 

	Витька хэд хэдэн хүүхэдтэй үерхдэг байв. Гэвч хамгийн үнэн зүрхний хамгийн итгэлтэй, ухаантай найз нь Юрка байлаа. Юрка бол есдүгээр ангид суралцдаг бөгөөд мөн тэр гудамжинд гурван байшин алгасаад Наум Евстигневич Евгенийнд сууна. 

	Юрка нэлээн бэрх байдалтай суудаг байв. Эцэг нь байхгүй, мод огтолж байгаад амь үрэгджээ. Эх нь орь ганцаар Юркаас гадна жаахан хүүхэдтэй эндээс дөчин мод газар хөдөө тосгонд сууна. Тэр тосгонд арван жилийн сургууль байхгүй, эх нь Юркийг арван жил төгсгөх гэж байдаг хүчээ тас шавхан мэрийдэг ажээ. Юрка ч өөрөө аравдугаар анги төгсгөхийг бодно. Түүгээр үл барам арваа төгсгөөд дээд сургуульд, Анагаахын дээд сургуульд орох юм сан гэж бодно. Витька хичээлдээ муу болохоор ганцхан Юркаас ихэд санаа зовдог билээ. 

	 

	 

	Овор том биетэй Наум Евстигневич өвгөн шартаад пийшин дээрээ ёолон үхлүүт хэвтэж байв. 

	Өвгөн сард нэг удаа тэтгэврээ авах өдрөө нэг сайн балгаад дараа нь хоёр өдөр ёолж хэвтдэг ажээ. Өвгөн пийшин дээр гиншиж,

	— Дотор урагдлаа. Ёо, Ёо! Юу болж байна аа! гэнэ. Юрка хичээл давтаж байв. Өвгөн, 

	— Юрка минь би чинь өнгөрлөө! гэж гонгиноно. Юркагийн хичээлд үнэхээр садаатай тул Юрка,

	— Ингэтлээ уух хэрэггүй л байсандаа гэж ширүүхэн дуугарав. 

	— Чи ийм өдийхөн байж хэрэгтэй хэрэггүй гэж шүүж байх ч гэж дээ. Та нар чинь сүрхий их юм мэддэг болжээ. 

	Юрка ном дээрээ улам навтайна. Үг ярихаар дотор нь арай гайгүй болдог юм уу, өвгөн их л ярих дуртай байв. 

	— Архи балгахгүй, тэгээд би юу хийж суух юм бэ? Одоо чинь хүн болгон эрдэмтэн болчихжээ! Гаргуунд нь хаяхад л эрдэмтэн болсон байна. 

	Юркаг тийнхүү хичээлээ ихэд шуналтай үзэж байхад өвгөн үнэнээсээ дургүй байжээ. Өвгөний хэдэн хүүхэд цөм эрдэм ном сураад энэ дэлхийгээр нэг тараад явчихсан болохоор өвгөн орь ганцаар үлдээд бүх бурууг гагцхүү эрдэмтэд рүү тохдог амуй. 

	Юрка дуугайхан зөвхөн уруулаа хөдөлгөх төдий ном уншиж сууна. Витька орж ирэв. 

	— Витька хүү сайн уу? Бие муу! гэж өвгөн дуурав. 

	— Бас л балгасан уу?

	— Намайг архи уув гэж танай энэ найз чинь аашилж байна. Би чинь сард нэг удаа тэмдэглэх ёстой биз дээ. 

	Юрка сандлын түшлэг налж, Витькаг харж өвгөн тийш нүд ирмээд,

	— Яалаа гэж? Яалаа гэж архи уух ёстой юм бэ? гэв. 

	— Би чинь хүн мөн үү? Биш үү?

	— Ээ зайлуул! гэж Юрка толгой сэгсэрч, — Хамжлагын үед л хүн ингэж боддог байсан юм даа. Хүн заавал балгах ёстой гэж тэр хамжлагын үед үздэг байсан юм гэв. Өвгөн машид зовуурьтай өршөөнгүй өөдөө харж хэвтээд,

	— Тэр хамжлагын үеийг чи яаж мэдэх юм бэ? Чи яаж мэдэх юм? Чи чинь газрын бэтэг шиг байж, бас тийм юм бодож сууна аа... Юрка залхаж хойш суув. Витька хажууд нь очиж,

	— Сонин юу байна? гэв. 

	— Юмгүй дээ. 

	— Хүн бүхэн юм мэддэг болжээ! Хорвоогийн хүн бүхэн юм мэддэг болжээ! Тэгвэл хүн яагаад шартдаг юм? Үүнийг нөхөд эрдэмтэд мэдэх үү? гэж өвгөн асууна. 

	«Эрдэмтэд» бие биеэ харав. 

	— Бие махбод хордож байгаа юм. Совсын тосонд хордож байгаа юм даа. 

	— Юун тос? Архинд уу?

	— Тийм ээ, эрхэм дээд төрөлтөн! гэж Юрка, Витька хоёр жуумалзан инээлдэв. 

	Балчир хөвгүүдийн уулгар гэнэнг олж барив гэж өвгөн сэтгэл дүүрэн болж,

	— «Эрдмийн оройд гарчээ! Тэр архи дотор бяслаг байдаггүй биз? Хээ зайлуул! Хөгөө хөлдөө чирмэрүүд! гэв. 

	— Би танд томьёог нь үзүүлэх үү? гэж Юрка ухасхийн босож, — Одоохон танд үзүүлэн таниулаад өгье! Энэ хар! Томьёо нь энэ байна гэв. 

	— Үхсэний чинь томьёо! Ёо, Ёо! Бас л дотор муухай болов. Яадаг билээ!

	— Тэгээд ингэж зовж байх хэрэг юу вэ? Архи аваад шараа тайлаач.

	Тэдний энэ үгийг өвгөн хэрхэвч тоосонгүй. 

	Витька нууц юм ярьж байсан шиг тонгойж аяархан,

	— Архи авах гэхээр мөнгөө хайрлаад байгаа юм байна гэв. Би мэднэ ээ гэсэн шиг Юрка толгой дохив. 

	— Би чамд жаахан гахайн өөх авчраад үүдний пинд тавьчихсан. 

	— Нагац ах чинь ир ээ юу?

	Витька толгой дохиж

	— Манай ээж дээр бас нэг гайхал ирсэн. Володя гэнэ шүү!

	— Яах гэж?

	Витька дал мөрөө хавчиж,

	— Хадамлах гэж байгаа юм болов уу... Ил шууд ярихгүй байна билээ. Надад энэ гар буу бэлэглэсэн. 

	— Алив үзье! Ээ зайлуул, гар буу ч гэж дээ!

	— Намайг жаахан хүүхэд гэж санасан гэнэ ээ. 

	— Витька, эцгээс чинь захиа ирж байна уу? Тэр одоо хаана явна? гэж өвгөн асуув. 

	— Мэдэхгүй гэж Витька дургүй хариулна. 

	— Тэр чинь та нарт тусалж байна уу?

	— Мэдэхгүй, тусалж байгаа байх аа.

	— Улс одоо ертөнцөөр нэг тарж явах болжээ! Манай хэд хаана явдаг юм бол доо! Эрдэмтэн болно гэдэг ийм л байгаа юм даа!

	— Хүүхдүүдээ эрдэм ном сурав гэж баярлаж байх ёстой байтал, энэ өвгөн ингэж яншиж хэвтэх юм гэж Юрка дуугарав. 

	Өвгөн тохой дээрээ өндийж,

	— Ингэхэд чи мэс засалч болтлоо хэдэн жил сургуульд явах хүн бэ? гэв. 

	— Арван зургаан жил. Арав дээр нэмэх нь анагаахын дээд сургуулийн зургаан жил. 

	Өвгөн илт дургүйцэн,

	— Тэгээд чи хэдий хэрийн цалинтай болох юм дээ? гэв. 

	— Тэр хамаагүй... 

	— Үгүй, хэдийг авдаг болох юм?

	— Би цалин мөнгө сонирхдоггүй. 

	— Бултаж булзааруулж байна уу? Цалин мөнгө сонирхдоггүй гэнэ. Харав уу, энэ идэрхэг эрийг? Витька наад сагсуугийнхаа шилэн хүзүү рүү нэг буулгаад орхиоч!.. Чаддаг нь л өвгөдийн өөдөөс салаавч тавьж чадна даа... 

	— Танд чинь ингэхэд мөнгө байхгүй юм уу?

	— Мөнгө бий. Гэхдээ та нарт өгөх юм биш!

	— За тэр дээ!

	— Би ондоо юм ярьж байна. Тийм олон жил тамаа цайж явах ямар ашиг байна. Машины жолоочийн сургуульд ороод л ажил хийхгүй юу. Жолооч нар хэчнээн их олдог гэж санана. Бас жаахан жаахан хумслахыг яана. Айлд жаахан мод, жаахан нүүрс хаячих чинь мөнгө шүү дээ. Тэгээд эхдээ тус болдог болоосой... Цаадах чинь гурвын гурван хүүхэдтэй... Тийм чиг амаргүй шүү! Эх чинь чиний төлөө хамаг хүчээ тас шавхана хожим чи том болоод хот руу арилаад өгнө дөө... 

	— Тэр танд падгүй. 

	— Надад падгүй гэж би мэднэ ээ. Би бол харь хүн, надад таван рубль л өгвөл би амаараа гартал идээд сууж чадна. Ганцхан чиний эхийг өрөвдөөд байх юм. Тэр ганцаараа та нарыг тэжээнэ гэдэг тийм амархан гэж чи бодож байна уу?

	— Болно оо! Энэ бусдад хамаагүй... Зүгээр. Амьдраад ирсэн юм, хойшид ч амьдрахдаа л амьдарна... гэж Юрка эрс хэлэв. 

	— Энэ эрдэм ном л та нарыг замыг чинь алдуулж байгаа юм. Тэгээд ч та нар энэ дэлхийгээр нэг тэнэж явдаг. Чи одоо хэн юм? Амны чинь салиа арилаагүй жаал байж айл айл дамжин сууж явна. Чи төрсөн гэр орноо мэдэхгүй шүү дээ. 

	— Манай гэрт арван жилийн сургууль байхгүй болохоор би яах болж байна?

	— Уухай даа! Арван жил, таван жил... Урьд бид ямар ч сургууль үгүй болоод байсан юм. Тэнгэр өршөөж ямар ч гэсэн идэх юмгүй хоосон суугаагүй юм даа. 

	— Та нарын ухаанд ордог нь урьдын цаг. 

	— Тэгвэл ирпаланыг дүйрэн амьтан хийсэн юм даа. 

	— Та бол морин тэргэнд илүү дуртай биз дээ?

	— Морин тэрэг муу нь юу байгаа юм. Хэрэв би морин тэргээр явбал хэдий удаан ч гэсэн хүрэх газраа л хүрч орхино доо. Харин чи тэр ирпалантайгаа хөмөрч орхивол юу ч үлдэхгүй...

	Юрка залхаж,

	— Витька, дуртай байвал чи жаахан марга. Би номоо үзэх минь гэв. 

	— Тэгвэл сансар яагаа вэ? гэж Витька хүү өвгөнөөс их л маадгар асууна. 

	— Юу «Сансар»?

	— Манай сансрын нисэгчдийн дүүлдэг... 

	— Нисдэг! гэж Юрка засаж хэлэв. 

	— Нисдэг гэж Витька залруулж хэлэв. 

	— Гагарины нисдэг үү?

	— Ганц Гагарин биш. Одоо олон хүн ниссэн. 

	— Тэд яах гэж тийш нисэв? Ямар ашиг байна?

	— Сайхан тууж байна даа! гэж Юрка бас ар тийш налав. 

	— Ойлгов уу? Та нар бол пийшин дээрээ хэвтэж байвал дээр гэнэ. 

	— Та нар юунд пийшинг ад үзнэ вэ? Миний насанд хүрч байж чалч. Юу ч гэсэн урьдаар насал гэж өвгөн гоморхов.

	— Энэ талаар та битгий юм санаарай. Хүн яах гэж сансарт нисдэг юм бэ гэвэл би танд хэлээд өгье гэж Витька хэлэв. 

	— Тэгж хайрлаач! Өвгөндөө хэлээд өгөөч! Чи муу зулбасга яагаад миний цэцэрлэгт давж ордог вэ гэж би асуугаагүй байна. Түүнийг бол би мэднэ. Харин сансарт яагаад нисдэгийг би мэдэхгүй байна! Хэлж хайрла!

	Цэцэрлэгийн хашаа давдаг гэж зориуд хэлсэн үгийг Витька цагаан сэтгэлийн үүднээс чихнийхээ хажуугаар өнгөрөөв. 

	— Нэгд сансрыг эзэмших, энэ бол хэрэгтэй зүйл. Нэг хэдий болоод хүмүүс саран дээр буух болно. Бас нэг хэдий болоод Сугар гараг хүртэл ниснэ. Сугар дээр бас хүн байдаг байж болно. 

	— Ангараг гараг дээр гэж Юрка залруулав. 

	— За Ангараг гараг дээр. Тэндхийн хүнийг үзэх сонин биш үү?

	— Тэд чинь бидэнтэй адилхан хүн байхгүй юу?

	Витька Юрка тийш харав. Цаадах нь дал мөрөө хавчив. 

	— Түүнийг би мэдэхгүй юм. Тэнд баахан ашигтай байж магадгүй, яагаад гэвэл тэнд агаарын даралт их... гэж Витька шударгаар хүлээв. 

	— Бас зодоон болно биз дээ? гэж өвгөн дуугарав. 

	— Яалаа гэж?

	Өвгөн өнөө Витькагийн яриаг илт сонирхож,

	— Та нар яах гэж нисээд ирэв? гэж тэд чинь хэлнэ биз дээ? Урилгагүй зочин татаараас дор гэж байдаг даа гэв. 

	— Зодоон хийхгүй, тэд чинь цөм баярлана шүү дээ Юрка ярианд оролцож, — Тэд илүү ухаантай юу, бид илүү ухаантай юу мэдэж болоогүй байна. Тэд илүү байж болно. Тэгвэл бид тэднээс юм сурч авна. Тэгээд техник улам сайжраад ирэхээр улам цааш ниснэ дээ. 

	Хүн төрөлхтний ирээдүйн ийнхүү Юркийн сонирхлыг татаж, Юрка босож гэрийн дотуур алхаж байгаад,

	— Манай дэлхийтэй адилхан ийм хэчнээн гараг байдгийг бид хараахан олж мэдээгүй байна. Ийм гараг олон байж магадгүй. Амьд амьтан зөндөө байж болно. Тэгвэл бид бие бие рүүгээ нисэж байх болно... Тэгэхлээр тийм нэг... эвтэй найртай хүн төрөлхтөн бий болох юм... гэв. 

	— Тэгээд бие биетэйгээ гэрлэх үү?

	— Би эрдэм боловсролын утгаар ярьж байна. Гэрлэх... 

	— Эдний ухаан толгойд ордог нь л гэрлэх гэж Витька дурамжхан дуугарав. 

	— Хаа нэгтэй бидний адил хүн суудаг гараг байж болно. Тэгвэл бид тэднээс юм сурч авна. Тэр үед л амьдрал гэдэг бий болно доо. Жишээ нь та пийшин дээрээ хэвтэж байгаад л долгионыг тааруул. Хүүхдүүд чинь харагдаад ирнэ, тэгээд ярьж болно доо. Тэднийгээ хараах гэвэл та харааж ч болно. Бас анагаах ухаан ихэд хөгжиж хүнийг зуу, зуун хорь наслуулах болно доо... 

	— Энэ ч чи худал залж орхив... 

	— Яагаад худлаа гэж? Энэ асуудлыг одоо ч шийдэж байгаа юм. Зуун хорин нас гэдэг бол хэвийн нэг хугацаа! Одоохондоо бидэнд тийм мэдээ сэлт алга. Тийм мэдээ сэлтийг бид эрхсийн замд айл хөрш оршдог од гарагаас авах болно...

	— Өөрснөө зуун хорь наслуулж чадахгүй юу?

	— Одоохондоо бид өөрснөө чадахгүй. Энэ бол их хугацаа шаардана... Юрка ингэж ярихдаа баахан сээтгэнэж, ямар нэг багш хүний дүр эсгэж байгаад, — Бид зуун хорь насалдаг тийм үед хүрч болно, гэвч энэ бол мөддөө ирэхгүй юм гэж ярив. 

	— Бид чинь зуун хорь хүрэхийг өөрснөө хүсэхгүй шүү дээ. Залхуутай юм. 

	— Та хүсэхгүй байж болно, бусад улс бол баярлана даа. Тийм эм бий болох юм. 

	— «Эм» гэнэ шүү! Тэрэнд орох нь ээ шар тайлдаг эм гаргавал дээр биз. Толгой хагарах нь... 

	— Тэгвэл уухгүй л байх хэрэгтэй шүү дээ!

	— Далд ор чи!

	Тэд дуугүй болцгоов. Юрка номоо уншихаар дахин шийдэмгий суулаа. Гэтэл өвгөн бас яриа үүсгэж,

	— Та нарын ганц ярьдаг нь л «бий болно, бий болно» гэнэ. Дэмий донгосох юм! Ухаан нь чи арван зургаан жил ном үзэх гэж байна. Тэгээд хүн үхэх болбол чи яах юм бэ? гэв.

	Юрка түүнтэй дэмий үг хэлэлцэхийг хүсэхгүй байсан тул дуугай суув. 

	— Ямар нэг мэс засал хийнэ дээ гэж Витька дуугарав. 

	— Тэр хүн чинь үхэх цаг нь болсон байхад чи ямар мэс засал хийх юм бэ?

	Витька цааш юу хэлэхийгээ мэдсэнгүй. 

	— Би ийм... харанхуй бүдүүлэг асуултад хариулахгүй. 

	— Хариулж чадахгүй юм чинь юугаа хариулах вэ дээ. Та нарын гэгээн толгой цул хивэг чихээстэй юм чинь... 

	— Хариулж чадахгүй гэнэ үү, та? гэж Юрка босон харайж, — Энэ улс хариулж чадахгүй юу? гэж баахан ном тэврэн харуулаад, — Энэ хүмүүс бас хариулж чадахгүй юу? Та ядахдаа ганцыг нь ч уншсан уу даа? гэв. 

	— Наана чинь унших юм юу ч үгүй, дан худал хэлсэн байдаг... 

	— Энэ ёстой залж байна даа?! гэж Витька дуугарав. 

	Юрка аанай гэрийн дотуур нааш цааш холхиж, 

	— За тийм байж. Урьд тахал байсан уу? гэв. 

	— Байсаан. Манай энд хорин онд... 

	— Одоо хаана байна. Одоо бий юу?

	— Тэнгэр минь, түүнийг бүү дурс! Бий болж ч магадгүй... 

	— Тахал дахин гарахгүй гэдэгт хамаг хэрэг байгаа юм. Тахалтай тэмцэж сурсан шүү! Урьдын цагт та галзуу нохойд ноцуулсан бол яах байсан бэ?

	— Галзуурах байсан даа. 

	— Үхэх байсан. Одоо бол дөчин удаа тариулаад л гүйцээ. Тэр хүн үхэхгүй. Сүрьеэ өвчин эдгэдэггүй гэж байсан биз дээ? Одоо бол хагас жил эмнүүлээд л арилгасан сонгино шиг болж байна. Энэ бүхнийг хэн бодож олов гэвэл эрдэмтэд! «Худал юм бичдэг» гэнэ?! Та өөрөө мэдэхгүй байж ядахдаа дуугай байдаг болоосой!

	Юркагийн гэнэтийн дайралтад өвгөний хор хөдөлж, 

	— За тэр тийм байж. Нохой ч яах вэ. Харин могой хатгавал яадаг бил ээ? Урьд бол тийм доктор моктор гэж хаана байсан юм? Байсангүй харин эмгэн чавганц нар амаараа хэд шившиж тарнидаад л дор нь зүгээр болгодог байсан даа. Гэтэл тэр эмгэн та нарын тэр дээд сургуулийг дүүргээгүй улс шүү дээ гэв. 

	— Үхлийн хор ортол хатгаагүй болоод л тэр. Тэр ч наад захын юм. 

	— Тэгвэл чи могойн хэлэн дээр гараа тавь л даа. Нэг часхийлгээд аваг. 

	— Тэр болно оо! Тэгж хатгуулахын өмнө тарилга хийлгэж орхино. Тэгэхлээр тэр могой хэчнээн л хатгавал хатгаг, би инээж л сууна. 

	— Ээ, согтуу амьтан!

	— Эднийг л үз л дээ! гэж Юрка өнөө номуудаа зааж, — Хүмүүс өөрийн бие дээр туршлага хийж байлаа! Жишээ нь академич Павлов үхэхдээ оюутнуудаа дуудаж цуглуулаад хүн яаж үхдэгийг хэлж өгч бичүүлж байсныг та мэдэх үү?

	— Яаж тэр вэ? гэж өвгөн ихэд сонирхов. 

	Витька ч тийм юм урьд нь дуулаагүй байжээ. 

	— Яах вэ. «За одоо миний хөл үзүүрээсээ хөрж эхлэв. Бичээд ав» гэдэг байна. Оюутнууд бичээд авна. Дараа нь гар нь хөшиж эхлэхэд «За бичээрэй миний гар хөшиж эхлэв» гэдэг байна. 

	— Цаадуул нь бичих үү?

	— Бичилгүй яах вэ. Гэтэл зүрх нь зогсож эхэлдэг байна. «За бичээрэй» гэхэд нь оюутнууд уйлж байгаад бичиж авч байсан байна шүү дээ. Ингэж яриад Юркагийн өөрийн нь нүдэнд нулимс гүйлгэнэж ирэхэд өвгөн ч энэ яриаг дуулаад сэтгэл айхтар хөдөлжээ. 

	— Тэгээд?

	— Тэгээд үхээд өгчээ. Эцсийнхээ амьсгааг хураан хураатал тэгж ярьж бичүүлж байсан байна. Энэ нь яагаад гэвэл шинжлэх ухаанд хэрэгтэй юм. Тэгэхэд тэр эмгэн та нар чинь үгүй ер... гурван зуун жил харанхуй бүдүүлэг сууж иржээ. «Урьд тийм байсан», «урьд ийм байсан» гэнэ шүү! Нударганы нугалаа шиг юм... Урьд ийм байсан уу? гэж Юрка очиж радио залгав. 

	Радиогоор нэг эмэгтэй дуу дуулж байв. Тэд сайх дууг жаахан чагнаж байтал

	— Энэ хаана байна? гэж Юрка асуув. 

	— Хэн?

	— Энэ дуучин хүүхэн. Тэр чинь энд алга, тэгсэн мөртөө дуулаад байна шүү дээ.

	— Энэ яах вэ, төмөр утсаар дамжиж байгаа юм чинь. 

	— «Төмөр утсаар...» гэнэ шүү! Биш ээ, энэ бол радио долгион! Зөвхөн манай энд утсан шугамаар дамжуулж байгаа хэрэг. Тэгвэл энэ дуучин хүүхэн хаа нэгтэй Москва ч юм уу, Ленинградад дуулж буй, тэгвэл тийш нь төмөр утас татаастай юу?

	— Төмөр утас даа. Би ноднин Ваня хүү дээрээ очиж явахдаа төмөр замын дагуу шон зоож утас татсан байсныг харсан юм чинь. Чи юу ярина вэ?

	Юрка бүр цөхөрч,

	— Танд юмны учир тайлбарлаад нэмэргүй хүн байна. Би хичээлээ унших минь. Гүйцээ! гэв. 

	— Уншиж л байхгүй юу!

	— Та саатуулаад байна шүү дээ гэж Юрка ширээнээ сууж хоёр алгаар чихээ дараад номоо их л хичээнгүйлэн уншиж гарав. 

	Гэрийн дотор нэг хэсэг чив чимээгүй болов. 

	— Витька, чи юу болох санаатай ном үзэж байгаа юм дээ? гэж өвгөн асуув. 

	Энэ асуулт Витькаг бажгадуулав. 

	— Юу болохыгоо одоохондоо сонгоогүй л байна. 

	Юрка номоо орхиж,

	— Юу болох гэж суралцах вэ дээ! Энэ маань тоо бодлогодоо жаахан муухан юм. Хүүе Витька чи тоогоо зассан уу? гэв. 

	— Үгүй шүү. 

	— Чи яасан юм бэ?

	— Чи байна аа, шүүхийн хүн бол гэж өвгөн зөвлөв. 

	— О-о! Яагаад тэр вэ?! гэж хоёр хөвгүүн гайхав. 

	— Улс айж явах болно. Тэр шүүгч явж байна гэж улс хоорондоо ярилцана шүү. Том алба даа!

	— Тэгвэл бүр прокурор болбол дээр. Прокурор бол илүү аймшигтай гэж Витька дуугарав. 

	— Прокурор аймшигтай гэж хүн болгон ойлгохгүй. Харин шүүгч бол... ай даа ёстой сүрхий дээ. Шүүхийн хүнээс шоронгийн үнэр ханхална шүү. 

	Бас дуугай болцгоов. 

	— Зураг нь байна уу? гэж өвгөн гэнэт асуув. 

	— Хэний?

	— Өнөө нас бардаг эрдэмтний...

	— Академич Павловын уу? Энэ байна гэж Юрка ном дэлгэж Павловын зургийг өвгөнд үзүүлэв. Бас тэр ховор эрдэмтний зургийг Витькад харуулав. 

	— Өвгөн хүн байжээ гэж Евстигневич хөөрхийлөн дуугарав. 

	— Павлов бол өтөлсөн хойноо ч сэргэлэн хүн байсан... Зарим улс шиг архи балгадаггүй. гэж Юрка номоо хураан авч, — Балгадаггүй болохоор сүүлд нь пийшин дээрээ гарч элдвээр харааж хэвтдэггүй хүн байсан даа гэв. 

	— Та нар яагаад намайг занаж зүхээд байна! гэж өвгөн унтууцан томоор бархирч, — Хараач бүр амар заяа үзүүлэхгүй нь! Ямар сүрхий комиссарууд гараад ирэв. Урьд дээр үед бол та нар ёстой комиссар байвал таарах улс юм гээч. Тэр дээр үед тэд их залуу... та нар шиг амны салиа арилаагүй улс байсан юм. Тэр мөртөө бүгдийг захирдаг байсан юм даа гэв. 

	Юрка бас л номоо уншиж, Витька өнөө эрдэмтний зурагтай номын хуудас эргүүлж суув. Гэтэл өвгөн бас л,

	— Ай... эцгийгээ харла! гэж янцаглан, пийшин дээрээс мөлхөн бууж эсгий гутлаа холхиндог углан, хутга барьсаар үүдний пинд оров. 

	— Энэ маань хаачихна вэ? гэж Витька асууна. 

	Юрка дал мөрөө хавчиж,

	— Тэр гайхал чинь тэгээд юун хүн юм бэ? Лав чиний эцэг болох биш үү? гэв. 

	Витька өнөө Володя гэдэг ах тэдний гэрт ирсний үнэн утга учрыг одоо л сая олсон шиг найзыгаа айхтар ширтэж,

	— Эцэг ий?! гэв. 

	— Тэгээд чиний юу болох юм? Чиний төрсөн эцэг биш ч гэсэн танай гэрт орж суух болно шүү дээ. 

	Өвгөн том гэгчийн зүсэм гахайн өөх барьсаар орж ирээд,

	— Эрдэмтэд ээ, май үүнийг идэгтүн. Юм сайн идэж байхгүй бол өнөө мэс засалч болохоосоо өмнө шалчийж орхино шүү гэв. 

	— Яах юм? Надад бий. Сая Витька надад гахайн өөх авчирсан. 

	— Ид ид! Витька авчирсан... Витька маань өөрөө... хондлойгоо гялалзуулаад явж байна шүү дээ. Хөөрхий эцэггүй хэнз юм. Зах зээлийн юм биш, сайн өөх идэцгээ!

	— Коля ах бидэнд хөдөө тосгоноос бас сайхан өөх авчирч өгсөн гэж Витька өөрийн авчирсан гахайн өөхөөр сайрхав. 

	— Хөдөө тосгонд одоо гахайн мах сайхан давсалж чадахгүй болчихжээ... Чадахгүй юу байх вэ... оролдохгүй болчхож! Гахайн өөхийг зөвхөн өнгийг хадгалах төдий хааш яаш давсалсан болоод хүн болгон ялгаагүй зах руу гүйлдэх болжээ... гээд өвгөн дахин пийшин дээрээ мөлхөн гарч, 

	— Ёо-ёх! Золиг чинь дотор бас л аягүй! Хэвтэхтэй зэрэг л дотор муухай оргиод явчих юм! гэв. 

	— Бид хоёр гүйгээд хугас шил юм аваад ирэх үү? гэж Юрка дахин санал тавив. Өвгөн дуугарсангүй. 

	— Хэрэггүй, шаналж байгаад жаал зүгээр болох биз!

	Хоёр хөвгүүн талх гаргаж гахайн өөх идэцгээв. 

	— Тэгэхлээр би тэр хүнийг аав гэж дуудах болж байна аа гэж Витька аяархан асууна.

	Юрка дал мөрөө хавчив. 

	— Миний аавыг нас барсны хойно манайд бас нэг хүн ирдэг байсан. Түүнийг би Саша ах гэж дууддаг байлаа. Ондоогоор чадахгүй. Миний аав огт санаанаас гардаггүй юм. Би аавыгаа сайн санаж байна. Миний аав ч дандаа бодогддог... 

	— Би ч санаж байна. 

	— Тэгвэл ах л гэж дуудаж бай л даа. Тэднийг нэг их хүндлэх явдалгүй. Хөгшин юм уу?

	— Хөгшин юм гэж хэлэхдээ Витька шинэ эцгийнхээ тухай үнэхээр санаа зовсон янзтай дуугарав. 

	— Тэрүүнд чинь төрөл садан гэж хэн ч байгаагүй юм уу? гэж пийшин дээрээс өвгөн дуугарав. 

	— Хэнд?

	— Өнөө Академич хүнд дан оюутнууд байсан юм уу?

	— Павловт уу? Лав байсан биз. Би сайн мэдэхгүй байна. Маргааш сургууль дээрээс асууж ирнэ ээ. 

	— Үр хүүхэд байсан болов уу?

	— Байсан байлгүй маргааш мэдээд ирье. 

	— Байсан байлгүй. Төрөл төрөгсөд гэж байгаагүй бол тийм их юм хэлж бичүүлэхгүй л дээ. Орь ганц хүн гэдэг тусгүй шүү! Тэнгэр минь!

	 

	 

	Витькагийн эх тас тас хөхөрч байв. 

	— Мэдэхгүй юм. Би тэгж ер бодоогүй гэнэ. 

	Владимир Николаевичийн царай үл мэдэг улайж, 

	— Итгэж байна би! гэж дуу алдан мөн инээмсэглэв. Николай нагацын царай мөн үл мэдэг улайв. 

	Тэд цөм зан сайхан сэтгэл бага уярчээ. Энэ байдлыг Николай гадарлан,

	— Та минь дуу дуулцгаах юм биш үү! Ай харла, Витька алга. Витька байсан бол бидэнд баян хуураар ямар нэг дуу дарж өгөх байсан даа гэв. 

	— Хөгжим сайн дардаг уу? гэж Владимар Николаевич асуув. 

	— Миний бэлэг дээ. Төрсөн өдрөөр нь би түүнд туучихсан юм. Яах вэ дарж сураг! гэж нагац ах Николай тэссэнгүй биеэ сайрхав. 

	— Хөгжимд сайн хүүхдэд би дуртай юм гэж Владимир Николаевич хэлэв.

	— За тэгээд дуу дуулцгаах уу?

	— Ямар дуу дуулах вэ? гэж Груша асуув. 

	— Ямар ч яах вэ. Энд ая барьдаг хүн чи л байна даа!

	— Шулуухан юм болох нь! Миний ая барих ч яамай байна аа! 

	Гэтэл Владимир Николаевич гэнэт азарган тахианы нүд шиг онигор нүдээ онийлгоод,

	 

	Тэнгэр тэнгэр, тэнгэр 

	 

	гэж үнэнээсээ дуулах гэж оролдов. Гэвч хоолой нь гарсангүй тул Николай ах, Груша эхнэр хоёр инээд алджээ. Гэтэл Владимир Николаевич мөн тоглосон хүн болж инээв. 

	— Алив Груша чи дуу эхэл. Өнөө бөгж гэж дуулдгаа санаж байгаа биз дээ. Янаг бөгж хоёрын тухай... Чи дандаа дуулдаг байсан даа гэж Николай ах нь дахин шалав. Груша ичихийг больж, толгойгоо гэдийлгээд өнөө «заяаныхаа ханийг» жирийн байдлаар их л зоригтой харж ёжтойгоор мушилзан инээвхийлж,

	 

	Нарийнхан гоолиг тэс мод 

	Найган юундаа зогсном? 

	Торон хашаанд хүртэл 

	Толгойгоо юундаа бөхийлгөнөм... 

	 

	гэж сайхан хоолойгоор аяархан дуулав. 

	Николай ах нь мөн санаандгүй сайхан хоолой гаргаж,

	 

	Торон хашаанд хүртэл 

	Толгойгоо юунд бөхийлгөнөм

	 

	гэж дагаж дуулав. Эд урьд хамт дуулж байсан бололтой хоолой нийлж байгаа гэдэг жигтэйхэн!

	 

	Өргөн голын тэртээ 

	Өвч замын цаана 

	Өндөр цагаан царс 

	Орь ганцаар зогсном... 

	 

	гэж Грушаг цааш нь дуулахад Владимир Николаевич дагаж,

	 

	Орь ганцаар зогсном

	 

	гэж дуулах гэтэл мөн хоолой нь гарсангүй таг болоод зүгээр тэдний дуулахыг чагнан суув. Николай ах нь бүсгүй дүүтэйгээ хоолой нийлүүлэн, 

	 

	Цэлгэр гоолиг тэс мод би 

	Цагаан царсны хажууд хүрвэл 

	Бөхөлзөн найгалзаж байхаа 

	Бүрмөсөн болих сон доо 

	Аяа бүрмөсөн болих сон доо... 

	 

	гэж дуулж байтал Витька орж ирэв. 

	Дуу ч унтрав. Эх нь яагаад ч юм дахин ичингүйрч, инээмсэглэн, уучлал эрсэн мэт аялгуугаар,

	— Хүү маань хүрээд ирлээ! Юм идэх үү? гэв. 

	— Юм идэхгүй, сая Юркийнд юм идээд ирлээ... 

	— Тэнгэр минь... Юркийнд гэнэ! Цаадах чинь ядаж шар нар бор хоног өнгөрөөж яваа амьтан, чи бас идэх юм эрж очих ч гэж дээ... 

	— Ефрим өвөө бидэнд гахайн өөх өгсөн. 

	— Витька! Чи бидэнд нэг сайхан дуу дарж өгөхгүй юу, аан?! гэж Коля ах нь гуйв. Гэтэл Витька

	— Би хичээлээ давтаагүй! гээд өнөө Володя ахыг тун ч ёозгүй харав. 

	— Нэг дуу дараад өгмөөр юм... гэж эх нь хэлэв. 

	— Хо!.. Хичээлээ давтаагүй гэнэ шүү!.. 

	— Чи одоо хүртэл хичээлээ давтахгүй юу хийж явав? Ай харла, Витька минь, Витька минь... За явж номоо үз гэж Николай нагац нь гомдонгуй өгүүлэв. 

	Хүү нь харсаар байтал тийнхүү ёозгүй зан гаргаж байхад эх нь сэтгэл тавгүй болж,

	— За за, хичээлээ үз гэж мөн гомдолтой өгүүлэв.

	Витька хоймрын өрөөнд оров. 

	Володя ах ч босож,

	— Орсон бороо арилдаг, ирсэн гийчин буцдаг гэдэг. Би ч явъя даа гэв.

	— Чи яав?! Жаахан суу л даа! Юундаа яарсан юм?! гэж Николай дуу алдав.

	— Та суу л даа! гэж Груша эхнэр ч хэлэв.

	— Үгүй, явалгүй горьгүй... Харанхуй болчихно. Харьж зурагт радиогоо асааж нэг ший үзэх гэсэн юм. 

	 

	 

	Витька хоймрынхоо өрөөнд. 

	— Үгүй, явах минь!.. Харанхуй болчихвол гадуур танхай залуус зөндөө!.. Залийн хөрөнгө! гэж элэглэн шоолж байв! Гэтэл том өрөөнөөс,

	— Ирж байгаарай... Биднийгээ битгий мартаарай! гэх сонстоно. Энэ бол эхийн нь дуу байлаа. 

	Витька нүдэнд хүйтэн нөгөө зочныг бас л дуурайж,

	— Ирж байна аа, ирж байна! Бүтэн сайн өдөр ирнэ! Хагас сайн өдөр ч магадгүй... Ирнэ ээ гэж мөн элэглэж байв. 

	Түүнээс хойш өнөө Володя ах бүтэн хагас сайн өдрөөр ирдэг болов. 

	Нэг ирэхдээ, 

	— Сайн байна уу! Одоо сэрүүн боллоо шүү. Мэдэгдэж байна. Модны навч бүр шарлаж хоцров гэжээ. 

	Дахин ирэхдээ,

	— Сайн байна уу! Өнөөдөр овоо дулаан өдөр байна. Гэвч дулаан цаг удахгүй эцэс болно доо. Модны навч салхи хөдлөхийн төдий хийсэн унадаг болов гэжээ. 

	Гурвантаа ирэхдээ

	— Модны навч хийсэн унаад нүцгэн мод үлдэв. Цаг ч иржээ... гэжээ.

	Нэг өдөр эх нь Витька хүүтэйгээ илэн далангүй ярилцав. 

	— Чи хичээлээ давтсан уу?

	— Давтсан. 

	— Наашаа суу. Хоёулаа юм ярья. Володя ах чамд ямар санагддаг вэ? гэв. 

	Витька үг хариулахаас бултахыг бодож, зөвхөн дал мөрөө хавчив. Юмыг шууд хэлэхээс зайлсхийхдээ тэгдэг зантай ажээ. 

	— Яав чи? гэж эх нь асуув. 

	— Яагаа ч үгүй. 

	— Чамд юм мэдэгдэхгүй байна уу?

	Витька бас л дал мөрөө өргөв. 

	Эх нь толгой дохиж, юм бодож сууснаа гэнэт хуучин зангаараа яралзтал сайхан инээж,

	— Пээ, тэр хамрыг нь! Долоон хүнд байвал зохих хэр нь нэг хүнд оногджээ гэгч болж дээ тийм үү? Витька. Мундаг хамар шүү гэв. 

	Витька даруй зүрх орж,

	— Тэр чинь том хамраараа манай байдаг юмыг нурааж орхино шүү! Хамар ч гэж дээ, далайн онгоцны хошуу шиг юм! гэв. 

	— Залуур гэж эх нь цухас дурдаад, — Гэвч Витька хүү минь эрүүл саруул л явбал өөхлөх таргалах ч яах вэ. Тэгэхлээр хүү минь, бидний аж байдал нэг л онцгүй байна шүү гэв. 

	— Бид ямар турж үхэх гэж байгаа юм уу?

	Эх нь инээж,

	— Хаанаас даа, яалаа гэж? Харин хүү минь би бол хүн шилж голоод байхаар залуу хүн биш. Миний үе өнгөрлөө, цаг өнгөрлөө!.. гэж эх нь санаа алдаад, 

	— Ядахдаа арван жилийн өмнө энэ Володятай тааралдсан бол гэснээ үгээ дутуу орхиж, гэнэт юм бодсон шиг шал өмнөө юм ярьж, — Тийм чиг муу хүн биш шиг байна... Их бодлоготой хүн юм. Бас юм балгадаггүй! гэв. 

	— Балгадаггүй гэнэ, ирэх болгондоо нэг лонх юм авчирдаг даа. Хамаг хэрэг ганц лонхноос л эхэлдэг шүү! гэж Витька их л бодлоготой юм хэлэв. 

	— Тэр юу гэж? Үүнийг архи уудаг гэх гэж үү? Тэгж уудаг бол ч аймшигтай юм алга...

	Эх нь бас инээж,

	— Энэ хүн одоо дахин эхлэхээсээ өнгөрсөн байх аа! Ямар залуу хүн биш. Тэгэхлээр... хүнийг муу хэлж байх ямар хэрэг байна. Тэгж болохгүй. Энэ хүн хэдий сүрхий баатар биш ч гэсэн... 

	— Юуны баатар, гайхал гээч!

	— Тэгж болохгүй! Чи бүр яриандаа халчиж! Ингэж ярихад нас чинь бага байна... Хараач хө... Чи урьдаар том болж байгаад дараа нь юмыг бодож үз. Тэгэхгүй бол... Чи ер нь айхтар хорон хэлтэй болсон байна шүү гэв. 

	Энэхэн үес өнөө Володя ах дахин иржээ. Витька түүнийг цонхоор харж,

	— Ирж явна! гэж дуу алдав. 

	— Хэн?

	— Юу хэн гэж? Болор эр!

	— Витька зүгээр байгаарай! Наанаасаа холд, цонхон дээр битгий бөртөлзөөд бай!

	Витька цонхноос холдож,

	— Баян хуураа дарах уу даа? гэв. 

	— Тэг, ямар нэг шинэвтэр дуу дар!

	— Ямар дуу? Марш дарж болох уу?

	— Марш дарж яах юм? Ямар генерал ирж яваа юм уу? Саявтар сурсан шинэ дуунаасаа... 

	— «Дунай мөрний цэцгэн титэм» үү? Түүнийг бид арай сайн дарж сураагүй байгаа. «Наргиантай зүрх» гэдгийг дарах уу?

	— Тэг тэг. Тэр чинь их гунигтай дуу юу?

	— Дээрээс баян хуур аваад өгөөч. Тийм чиг онцын гунигтай биш ч гэсэн хүний сэтгэлийг л лав хөдөлгөнө дөө. Нээрэн шүү. 

	Эх нь шүүгээн дээрээс хүнд том баян хуур хөгжим авч Витькагийн өвөр дээр тавьж өгөв. 

	— Энэ дуунд жишээ нь, «Наргиантай зүрх минь, сохор горьдолд бүү итгэ, янаг дурлал алга болно...» гэсэн үг байдаг. Уйтгартайгаар барах уу даа, хүн уйлж болно шүү. 

	— За яах вэ. 

	Витька «Наргиантай зүрх» гэдэг ая хөгжимдөж байв. 

	Володя ах орж ирээд босгон дээр бүрх малгайгаа авч нямбай гэгч сэгсрээд сая ам нээж,

	— Сайн байна уу? гэв. 

	— Сайн! Сайн байна уу? гэж эх нь их л эелдэг мэндлэв. 

	Витька хөгжмөө больж мэндлэх гэтэл цаадах нь харсангүй тул буруу харж суугаад хөгжимдсөөр байв. 

	— Бороо орж байна уу, Владимир Николаевич аа?

	— Шидэлж байна. Одоо ч бороо шидлэх цаг болсон доо. 

	Володя шоо өрж байсан шиг тун нямбай, бодлоготой ярьж байв. Шоо өрөөд түүнийгээ харж байгаад дахин засаж тавьж байсан шиг ярина. Эднийд ирдэг болсноос хойш их л зориг орж, яриаг нь чагнаж л байвал ганцаар ярьж байх их дуртай болсон билээ. 

	— Цаг болжээ... Өнөөдөр чинь юу бил ээ? Хорин долоон уу? Гурав хоноод намрын дунд сар гарлаа. Дөрөвдүгээр улиралд орлоо. 

	— Навч хийсэж үү? гэж Витька асуув. 

	— Бүгд хийсэн унажээ. Ганц нэг навч санжганаж байвч удахгүй хийсэн унана даа!

	Володя гуай ширээний дэргэд очиж бичгийн савнаас нэг лонх шампан дарс гаргаж ширээн дээр тавьж,

	— Хуурдаж л сууна уу, Витя? гэв. 

	— Хуурдана, хуурдана! Хичээлээс ирээд л бариад суучихна... зовлонтой юм... Чихний чийр! гэж эх нь яаран өгүүлэв. 

	Энэ бол амнаас гаршгүй худал үг байв. Витька бүр гайхаж хөгжимдөхийг больж эхийгээ харсан боловч цааш нь тоглов. Эх нь ердийн байхдаа түргэн хөдөлгөөнтэй, хурц үгтэй атал юм болгон дээр тэр Володя гуайг номхноор дагаж байхад Витька ихэд гайхаж байв. Гэтэл Володя гуай,

	— Хөгжим дарах бол сайн хэрэг. Амьдралд ч хэрэгтэй шүү. Жишээ нь цэрэгт очоод хүн болгон жагсаж хөл гарын сургууль хийж байхад чи улаан буланд баян хуурын дасгал хийж сууна шүү дээ гэж сайшаав. 

	— Баян хуурын дасгал хийдэггүй, савлуур дээр дасгал хийдэг гэж Витька хэлэв. 

	— Тэгвэл баян хуураар яадаг юм?

	— Сургуулилдаг юм. 

	Володя гуай их л ивээнгүй инээж, эхийг нь харж Витька руу нүдээ ирмэв. 

	— Эд юм бүхнийг мэднэ.

	— Эд чинь одоо... 

	Витька мөнөөхөн Володя гуай руу мөн харсан болов чиг юу ч хэлсэнгүй, «Наргиантай зүрх» гэдэг дуугаа хөгжимдсөөр байв.

	— Владимир Николаевич, та суугтун!

	Володя гуай ширээнээ сууж,

	— Хэрэв авьяас байвал их хэрэг. Авьяастай хүмүүс л сайн сайхан амьдарч байгаа юм даа гэв. 

	— Харин тийм биш. Авьяас билигтэй хүн хамгийн түрүүнд юманд өртдөг гэж Юрка хэлсэн гэж Витька бас л тэссэнгүй дуугарав. 

	— Витька, зүгээр байгаарай!

	— Ямар Юрка вэ?

	— Энд... манай хөршийн нэг жаал байдаг юм.... гэж эх нь учрыг хэлэв. 

	— За, Владимир Николаевич аа... 

	— Муу хүүхэдтэй битгий нийлж бай гэж Владимир Николаевич хэлэв. 

	— Зүгээр, гэмгүй сайн хүүхэд... Хичээлдээ ч сайн. Манай энд айлд суудаг юм. Витька, чи хөгжимдөх юм бол хөгжимдөөч!

	— Хөгжимдлөө. 

	— Виктор минь, авьяастай хүн юманд өртдөг биш, харин үг дуулдаггүй танхай балмад хүн өртөнө. Авьяас гэдэг бол авьяас! Харин хичээл номоо л сайн үзэх хэрэгтэй гэв. 

	— Ном л сурах хэрэгтэй юм... гэж эх нь хүүгээ ширүүн дориун хараад, — Их залхуу шүү... Биднээс л хөгшин юм шиг байдаг юм гэв. 

	Витька баян хуураа улам чанга бархируулав. 

	— Витька чи жаахан аяар дараач! Чих дөжирч орхилоо. 

	— Виктор маань хичээлдээ муу юу?

	— Энийг хичээл давтуулах гэж би үйлээ үзэж байна. Заримдаа өөрөө хамт суугаад давтуулах юм. «Чи номоо сайн үз. Энэ чинь чамд л хэрэгтэй болохоос надад хэрэгтэй биш!» гэж хэчнээн хэлнэ. Хүний хэлсэн үгийг нэг чихээрээ оруулаад нөгөөгөөрөө гаргаж орхих юм. Эцэг нь байсан бол... Эд чинь түүнийхээ үгэнд сайн ордог байсан юм. 

	— Эцгээс чинь захиа ирж байна уу, Виктор аа?

	— Тэр юугаа бичих юм бэ? Ургийн тэтгэврээ төлөөд л сэтгэл дүүрэн явдаг биз. Гэтэл би энд хүүхэд өсгөх гэж ядаж сууна гэж эх нь өмнөөс нь ярив. 

	— Ургийн тэтгэвэр гэдэг бол хүний сэтгэлийг амруулах хамгийн адгийн арга юм... Хорин тав уу? гэж Володя ах дуу гарав. 

	— Хорин тав!

	— Виктор минь, их л хичээлгүй горьгүй дээ. Эх чинь ганцаараа хэцүү байна шүү. 

	— Эд түүнийг ойлгодог ч болоосой... 

	— Чи хичээлээ тарж ирээд л залгаад хичээлээ давтаж бай. Хичээлээ давтчихаад баян хуур оролдож болно. Баян хуур жаахан дарж байгаад гадаа салхинд гарах хэрэгтэй. 

	Витькагийн эх санаа алдав. 

	— Витька өнөө «Наргиантай зүрх» гэдэг аяа дарсаар л байв. 

	Володя ах өнөө шампан дарсаа задалж,

	— Энэ маань хэр пүд хийх нь вэ дээ?! гэж сэтгэл дүүрэн инээв. 

	— Хажуу тийш нь тонгойлговол пүд хийхгүй! гэж Витька мөн тэссэнгүй дуугарав. 

	— Шампан дарс заавал пүдхийж бууддаг гэж Володя ах их л нэр хүндтэй өгүүлж, — Агриппина Игнатьевна, та баригтуй! гээд аягатай дарсыг том ам руугаа нэгмөсөн хөнтөрч орхиод,

	— Ху-у! хэмээн онигор нүдээ анивчин, — Хамраар сэнгэнэж байна шүү! гэхэд нь Витька инээд алдав. 

	Эх нь хүү рүүгээ их л муухай харав. 

	— Агриппина Игнатьевна, та балгачих!

	Эх нь мөн балгаад учиргүй инээж, биеэ чичрүүлж байв. 

	— Витя минь, хичээх л хэрэгтэй дээ! гэж Володя ах яриагаа залгаж, бас хоёр аяганд дарс дүүргэв. 

	— «Витя минь, хичээж үз!..» гэж би хэлээд л байгаа... 

	— Хэлэх бага. Ер юу хэлэх билээ дээ!

	— Тэгээд яаж хүмүүжүүлэх болж байна?

	Володя ах Грушаг аягатай дарсаа уу гэж толгой дохиод өөрөө балгаж бас л,

	— Ху— у! гэж үлээгээд, — Одоо боллоо. Сайн өдрийг тэмдэглэх нь энэ!.. гээд тамхи асааж, — Би урьд нь үүнийг хэтрүүлж, даанч хэтрүүлж байсан даа гэв. 

	— Та ярьсан. Ингэж багасгадаг нь сайн хүн юм. Биеэ барьж чадаж дээ. 

	— Заримдаа өглөө ажилдаа очиж яваад салхинд алгадуулсан юм шиг ондоо тийшээ хазайгаад явчихдаг байлаа. Заримдаа үсчний газар орж сахлаа хусуулах гээд чаддаггүй байлаа. Намайг амаа ангайхтай зэрэг үсчний ой нь гутаад явчихна. Тэгээд тэндээс гараад явахаас ондоо мөргүй. Ажилдаа очоод дансаа гаргаад гурвын тоо тавих гээд тавыг тавьчихна шүү. 

	— Хараач!

	Володя ах тэр яриагаа их л зугаатай, сургамжтай яриа гэж үзэх тул их л дэлгэрэнгүй ярина. 

	— Толгой маналзаад л байна. Ядахдаа миний ширээ яг цонхон тушаа болохоор арван нэгэн цагийн үеэс нар шарж хөлс асгах гэдэг яана. Бас санаа сэтгэлд хөгийн юм орж ирэхийг яана. Жишээ нь, хүснэгтэд «Бусдын гар дээр 75 рубль бий» гэж бичээстэй байхыг хараад, «Энэ хэдэн шил архи яаж хүрэх вэ?» гэж бодогдоно шүү. Тэгээд хувааж гарна даа. Хэ, тэр ч хамгийн зугаатай ажил даа. Тэгж өөрийн эрхгүй л хувааж суудаг юм... 

	— Пэ! Яаж ч мэдэх юм байна. Ай-я-я!

	— Үүнээс ч айхтар юм болно гээч! Миний нэг найз байсан юм сан. Тэр маань шөнө болгон магадын хувь горьддог байлаа. 

	— Энэ юу гэсэн үг вэ?

	— Яах вэ, нэг юм балгах боломж гэсэн үг. Тэр тийм боломж таарахыг магадын хувь гэдэг байсан юм. Тэгсэн чинь нэг шөнө гадаа гудамжнаас хүн дуудах шиг болоход тагтан дээрээсээ алхаад буучихжээ. Тэр чигээрээ өнгөрсөн дөө. 

	— Хэмх ойчоо биз дээ?!

	— Тэгэлгүй яах вэ, есөн давхраас юм чинь. Ямар энх тайвны тагтаа биш. Тагтан дээрээс нисэж явахдаа, «Хүүе, та яав?» гэж л үнэндээ нэг бархирч амжсан байх. 

	— Ай зайлуул! гэж Груша санаа алдав. 

	Володя ах Витька тийш харж,

	— Витька, одоо амар. Хоёулаа шатар тавья. Манай ерөнхий ня-богийн хэлдгээр хоосныг дүүргэж суух уу даа. Манай ерөнхий мөн архинаас гараад байгаа юм. Тэгээд одоо хийх юмаа олж ядахдаа, хоосныг юугаар дүүргэдэг билээ гэж ярьдаг юм. Алив хоёулаа дүүргэе гэв. 

	Витька эхийгээ харав, цаадах нь инээж,

	— Хүү минь, амар даа гэв. 

	— Витька баян хуураа дуртай нь аргагүй мөрнөөс мултлав. Эх нь хуурыг шүүгээн дээр тавьж алчуураар бүтээв. 

	Володя гуай шатар өрж,

	— Виктор чи бас шатар тавьж сур. Олон нөхөдтэйгөө уулзахын цагт зарим нь лонхтой юм тавиад суучихна. Зарим нь эхнэр хүүхнүүдтэй элдэв шалдвын юм яриад суучихна. Тэгэхлээр нь чи шатар өрөөд, «Тавих хүн байна уу?» гэхлээр цаадуул чинь чамайг шал ондоогоор үзнэ шүү. Чи уран зохиолын хичээлд ямар авдаг вэ?

	— Гурав. 

	— Муу байна. Уран зохиолыг цээжээр мэдэх хэрэгтэй юм. Би жишээ нь хүү түлхээд «шатрын их мастер шиг Е-хоёр, Е-дөрөв» гэдэг юм. Ийм үг хаана ямар номд байдгийг чи мэдэхгүй шүү дээ. Уг нь мэдэх л хэрэгтэй юм сан. За нүү. 

	Витька хүү түлхэв. 

	Эх нь тэдний тоглохыг харж байгаад

	— Яагаад «Е-хоёр, Е-дөрөв» гэж хэлдэг юм? гэв. 

	— Наргиж байхгүй юу. Тэгж наргидаг юм. Харин «дотроо ухаантай, дороо суурьтай байхгүй бол горьгүй» гэдгийг хүмүүс андахгүй болжээ. Манай хэвлэлийн үйлдвэрийнхэн цөм наргиа улс юм. За Виктор нүү.

	Виктор нэг бод гаргав. 

	— Таныг балгаж байхад эхнэр тань яадаг байсан бэ? гэж Груша сонирхон асуув. 

	— Эхнэр үү? гэж хэлээд Володя бодолд оров. Юу гэвэл Виктор санаандгүй их адармаатай нүүдэл хийжээ. Володя гуай шатраа бодох зуур, яаж тосгож авдаг байсан бэ гэж үү? гэв. 

	— Тийм, яаж тосгож авдаг байсан юм?

	— Тун муугаар. Үүнээс л болж бид хоёр салсан юм гэж хэлж болно доо. Ганцхан түүнээс болоогүй ч гол нь үүнээс л болсон юм. За би ингэж нүүлээ, Витька! гэж Володя гуай хүнд байдлаас гарсандаа сэтгэл дүүрэн болж, — Түүнээс л болоод хоёр ваар мөргөлдсөн юм даа гэв. 

	Витька учрыг ухсангүй. 

	— Яаж?! гэж асуув. 

	— Хоёр ваар мөргөлдөх гэж үү? хэмээн Володя их л ивээнгүй инээгээд, — Хоёр ваар мөргөлдөх гэж хэн нь цаана гарах вэ гэсэн үг дээ гэв. 

	Витькагийн эх бас инээв. 

	— Владимир Николаевич, дахин нэг хундага тогтоочихгүй юу?

	— Үгүй. Яах юм? Дотор халаад одоо яг сайхан боллоо. Урьд бол ч татгалзахгүй л байсан л даа. Ай би мөн хэтэрхий балгаж байсан шүү... 

	— Тийм ээ, та ярьсан. Та нийлж тохиролцох гэж боддоггүй юу? гэж Груша гэнэт асуув. 

	— Хэнтэй? Эхнэртэйгээ юу? Тэгж боддоггүй! гэж Володя гуай эрс хэлээд, — Юм зарчимтай байх ёстой. Тэр эхнэр намайг архи балгадаг гэхийн хажуугаар ондоо... юмаар гүжирдсэн хүн байгаа юм... Намайг ер «гунигт тоншуул» болгох санаатай байсан хүн дээ гэв.

	Эх хүү хоёр инээлдэв. Гэвч эх нь даруй инээдийг барьж... 

	— Тэр яах гэж тэгсэн хэрэг вэ? гэхдээ цаад эхнэрийг буруушаасан мэт байдлаар их л уран аялгуугаар илэрхийлэв. 

	— Их ухаантай болоод л тэр дээ. Одоо яавал яаг... гэж Володя үнэн цаанаасаа хэлэв. 

	Володя гуайн ингэж сэтгэл уймарч байх хооронд Витька бас нэг сүрхий нүүдэл хийжээ. 

	— Хүүе хараач! гэж Володя хачирхав. 

	Эх нь Витькаг бууж өг гэж өмднөөс нь сэмхэн татаж байхад Витька эсэргүүцэж хөлөөрөө нударна. Жаал хөвгүүний хор хөдөлжээ. 

	— За тэгээд гэж Володя зулайгаа үрчийлгэн их л бодож, — Чи тэгсэн бий? Бид ингэнэ дээ! гэж нүүв. 

	Одоо Витька бодолд оров. 

	— Хүүхдээ эргэдэг үү? гэж Груша асуув. 

	— Эргэдэг ээ! Хүүхэд бол хүүхэд. Би хүүхдэд их хайртай юм. 

	— Одоо бол лав өрөвддөг биз дээ?

	— Эхнэрээ юү? Дотроо ч өрөвдөнө өө. Би одоо сард цэвэр зуун хорь авч байна. Тэгээд үрэх юм үгүй юм даа. Манай байрны талбайн гучин найман метр, бас тавил тавьц... Саяхан ерэн зургаан рублиэр нэг хоолны шүүгээ авлаа. Тун аятайхан шүүгээ. Гэртээ харьж түүнийгээ харахаар сэтгэлд баяр ургаад ирдэг юм. Тэгээд л зурагтаа асаагаад ший үзээд суучихна даа. Бас нэг өргөн зөөлөн диван авах гэсэн юм сан. 

	— Нүүгээрэй! гэж Витька хэлэв. 

	Володя ах шатар луугаа их л удаан харж, хөмсгөө зангидаад үл мэдэг улайсан том хамраа чимхлэн сууна. 

	— За тэгээд Витька чи ингэж нүүсэн үү? Тэгвэл би ингэнэ дээ! Ай бүү үзэгд! Чехийн сунгадаг эвхдэг гоё диван байгаа юм. Амралтынхаа цалингаар заавал авна даа. Бас нэг баавгайн арьс захиж олно... 

	— Баавгайн арьс ямар үнэтэй байх вэ?

	— Арьс уу? Хорин таван рубль. Миний нэг зээ дүү Сибирь лүү дандаа ажлаар явдаг юм. Тэрүүнд захивал аваад ирнэ ээ. 

	— Чонын арьс дэмий юм уу? гэж Витька асуув. 

	— Чонын арьс гэрийн тавилд огт таарахгүй. Чонын арьсаар дах хийдэг юм. Мад! За Витя минь мад болж дээ гэв. 

	Бороо намдаж гадаа гэгээтэй болов. Тунгалаг хөх тэнгэр гийв. Гагцхүү алс тэнгэрийн хаяанд том хар үүл хөшиглөнө. Зарим айлууд гэрлээ асаажээ. 

	Манай гурав алсын бүдэг чимээ чагнан, цонхоор ширтэж баахан дуугай сууцгаав. Гадаа их л цийлгэр, их л уйтгартай харагдана. 

	— Удахгүй өвөл болох нь... гэж Витькагийн эх санаа алдав. 

	— Ёстой юм ёсоороо бололгүй яах вэ. Танайд халуун уур тавь... Танайх чинь пийшинтэй! Манайх уурын халаалттай, энэ сарын арван тавнаас галлах байх. За би явъя даа. Харьж зурагтаа асааж ший үзэх минь. 

	Володя ах үүдний тэнд очиж цув, бүрх малгайгаа өмсөөд бичгийн савыг барьж,

	— За баяртай! гэв. 

	— Баяртай!

	— Виктор чи кубын марш дарж чаддаг уу?

	— Чадахгүй. 

	— Чи дарж сураарай, их сүрхий ая шүү, за баяртай.

	— Баяртай!

	Володя гуай гарч одов. 

	Нэг хоёр минутын дараа тэдний цонхон доогуур, банз дэвсмэл явган замаар их л болгоомжтой алхаж явахыг үзвэл яльгүй бөгтөр болохоос тун ч төлөв томоотой хүн харагдана. 

	Витька, эх хоёр хойноос нь харж их л удаан дуугүй зогсов. 

	— Тэгэхлээр... Энэ хүн одоо манайхаар дандаа л ирж байх нь уу? Яах гэж ирдэг юм бол? гэж эх нь гайхаж тагнаснаа нуулгүй ил хэлэв. 

	— Бас л... орь ганцаар болоод явдаг биз. Гай болохоор зай болог, хөөж орхивол таарна!

	— Аан?

	— Ингээд л ирээд байна. Ер ямар хэрэгтэй юм бэ? 

	Эх нь учрыг хэрхэвч ухаж чадахгүй болж,

	— Үгүй, хэрэггүй бол юунд ингэж явах бил ээ? Зүгээр хүн бол ирэхгүй шүү дээ гэв. 

	Витька гэнэт ямар нэг бодолд дарагдав. 

	 

	 

	Түүнээс хоёр хоногийн дараа Витька Юрка хоёр нэг нарийн юм хийх гэж бодож ядан, түүндээ хөөрөөд маргалдаж байв. 

	Наум өвгөн мөн гэртээ босгоны хажууд зөгийн үүр засаж байлаа. 

	— Хэрэв энүүгээр тайрах юм бол тэр хүн чинь энд гишгэнэ биз дээ. Тэгэхлээр өнөө банз чинь зөвхөн энд тусна. Цаад хүнд чинь хүрэхгүй гэж ухаантай Юрка бодож хэлэв. 

	— Яагаад хүрэхгүй гэж?

	— Хөшүүрэг чинь зөвхөн энд байна шүү дээ! Хүн энд гишгэлээ гэхэд хөшүүрэг чинь энэ байна, өнөө хүний толгой энэ тушаа байна шүү дээ. 

	— Тэгээд яах гэж?

	— Хөшүүргийг ойртуулах хэрэгтэй... Тэгээд бас явган замын доогуур жаахан сэндийлж өгөх хэрэгтэй. 

	— Та хоёр хэнийг хөрөөдөх гээд байна даа? гэж өвгөн асууна. 

	— Хэн тэгсэн юм? Хэн ч тэгээгүй гэж Витька яаран хэлэв. 

	— Ямар нэгэн юм хорлох гэж бөөн бодол болж сууна уу?

	— Таны ухаанд ордог нь л тэр!

	— Харин та нарын ухаанд ордог нь л хаана юу хорлох вэ гэдэг байх. 

	— Өвөө, та урьдаар баримт гаргаж байгаад дараа нь ярих хэрэгтэй. Дэмий юм ярьж суухын хэрэг юун? гэж Юрка бас ярианд оролцов. 

	— За энэнтэй эг маг гэж яах юм! Би одоо ухааныг оллоо. Арай богинохон банз тавих хэрэгтэй юм. Тэгээд бусад банзнуудыг жаахан жаахан эвдэлж, ганц тэр банзны дээд талыг зориут шинэ байлгах хэрэгтэй. Тэгэхлээр өнөө хүн тэр шинэ банз дээр гишгэнэ биз дээ. Ойлгов уу? Заавал гишгэнэ. Ойлгов уу? гэж Витька шивгэнэн хэлэв. 

	— Гэтэл гэнэт ондоо хүн явж гишгэвэл яана?

	Витька энэ талаар бодсонгүй байжээ. 

	— Тэгвэл яах вэ гэж үү? Тэр хүнийг харахтай зэрэг би ухасхийж гараад дор нь ивсэн тайрдсыг сэмхэн аваад хаячихна. Бусад цагт тэр тайрдас ивээтэй л байг. Тэгвэл хэн ч хий гишгэхгүй. Ер манай түүгээр өдөрт хоёр гуравхан хүн явдаг. Тэр бүгдийг би өөрөө хийнэ гэж Витька хэлэв. 

	 

	 

	Удалгүй бас л сайн өдөр болов. Володя ах бас л ирэв. Нэг лонх шампан дарс авчрав. Бас л Витькатай шатар тавьж, эхтэй нь өнөө л хоолны шүүгээ, хивс... архины тухай яриа дэлгэв. Залхуу хүрмээр удаан ярьжээ. 

	Володя гуай энэ удаа үүдэнд очиж их л томоотой зогсоод явж өгөхгүй бас их уджээ. 

	— За баяртай гэнэ. 

	— Баяртай, баяртай!

	— Виктор аа, одоо Леткаенка гэдэг бүжгийн ая их моод болжээ. Чи дарж чадах уу? гэв. 

	— Чадахгүй. 

	— Гоё бүжиг юм. 

	— Ямар ч гэсэн ялгаагүй, дарж чадахгүй. 

	— Агриппина Игнатьевна та чадах уу?

	— Чадахгүй!

	— Би л тан шиг байсан бол хэдийн сурсан даа. Та оролдоод үзээрэй. 

	— Хэн? Би юу? гэж Витькагийн эх гайхаж хоцров.

	— Тийм ээ, та. 

	— Бүжиглэх гэж үү? Баян хуураар дарах гэж үү?

	— Үгүй, бүжиглэж сурах. Нэг юм байгаа юм.... За яах вэ дараа болъё. Баяртай. 

	— Баяртай!

	— Энд миний нэг хамаатан бий... Манай нэг нөхөр эрдмийн цол хамгаалж байгаа юм аа... За яах вэ, дараа болъё. Баяртай. 

	— Баяртай!

	Володя гуай гарч одов. 

	Витькагийн эхийн уур ч хүрэх шиг, инээд ч хүрэх шиг болж байжээ. 

	— Мөөрч мөөрч тугалласангүй гараад явчихлаа шүү. Мөн ч сонин инээдтэй хүн юм аа! гэж эхийн хэлэхэд Витька цонхоор ширтэн,

	— Одоо бүүр ч инээдэмтэй юм болно гэж аяархан өгүүлэв. 

	Володя гуай цонхон доогуур өнгөрөхийг үзвэл туйлын төв төвшин тэр ч байтугай нэлээн их зантай юм шиг үзэгдэнэ. 

	Гэтэл гэнэт Володя гуайн хоёр гар сарвалзаж, банзны үзүүр бүрх малгай руу нь тас буулаа. 

	 

	 

	— Ингэж нялганаж байхыг боливол таарна! гэж Коля ах хэлэв. 

	Николай нагац их өрөөнд Витькагийн эхтэй үг ярилцан сууна. Нөгөө жижиг өрөөнд Витька ганцаар биллиардын бөмбөг ширээн дээгүүр өнхрүүлэн их л уйтгартай сууна. 

	— Цаашилбал үүнээс ч дор юм болно. Энэ хүүг эвдэж гүйцлээ. Би маргааш аваад явъя. Манайд хэсэг байг. Ядахдаа сургуулийн өвлийн амралт хүртэл сууг. Чи битгий орилоод бай, би муу юм хийхгүй. Харин манайд суувал миний хүүхдүүд хичээлд нь туслаад өгнө.

	Витькагийн эх алчуурын үзүүрээр нулимсаа арчин уйлан сууна. 

	— Өрөвдөөд байх юм... Зүрх минь хайлах шахах юм. Үүнийгээ чамд гаргаж хэлж чадахгүй байна, Коля минь... Өрөвдөөд байх юм. 

	— Би ямар бүрмөсөн аваад явчих гэж байгаа биш! Хорин мод газар ч гэсэн жаахан холхон байвал дээр сэн. Чи очиж эргэж байна биз... Шинэ жил болтол манайд сууг. Энд та нарын ажил төрлийг үрээд юу ч хийлгэхгүй. Та нар ч гэсэн бас ажил төрлөө бодох хэрэгтэй шүү. Тэр хар хүний талаар чиний тэгж боддог чинь дэмий хэрэг. Цаадах чинь сайн хүн шүү... гэж Николай ах нь итгүүлэн ярина. 

	— Тун янзын хүн юм аа... 

	— Ямар? Чамд буржгар үстэй гоёмсог эр... 

	— Би гоёмсог эр гээгүй байна! Тэр чинь архи хаясан, мебель худалдан авч байгаа гэхээс ондоо юм ярихгүй юм. 

	— Тэгээд яагаа вэ? Сайн л биз. 

	— Юу гэж нэг юмаа далан долоо ярина вэ!

	— Яах вэ, архиа хаясан гэж баярлахдаа ярьдаг биз. Түүнээс гадна бас чамд сайн талаа харуулах дуртай байгаа ч юм уу, хэн мэдэх вэ. Тэгээд л мебель худалдан авч байгаа биз. Одоо чинь хүүхэн хүнд архи балгадаггүй, мөнгөө дэмий үрдэггүй л эр байвал болоо шүү дээ. Чамд зөвлөхөд шийдэхээ битгий яар, жаахан харзна. Харин Витькаг би аваад явъя. Чи санаа бүү зов. Муу юм огт болохгүй, харин сайн л юм болно. 

	— Танайх олуулаа болчихно... 

	— Зүгээр. 

	— Бас зээгээ чирээд ирж. Өөрсдийн чинь хүүхэд цөөдөв үү гэж Нюра л битгий уурлаасай даа. 

	— Тэгэх юм бол тэнэгээ л харуулж орхино. Нюра яасан ч тэгэхгүй, учрыг ойлгоно шүү. За энд бодоод байх юм алга. Энэ хүүг эвдэж орхих нь. Энд элдвийн нийлдэг хүүхдээс нь, энэ гудмаас салгаад орхихоор дуртай ч дургүй ч номоо үзэж суух болно. Хөдөө тосгонд сууг... Алив юм хумыг нь бэлд, би одоо аваад явах минь. Унжраад юу хийх вэ? Би ч гэсэн өнөөдөр багтаж буцах хэрэг байна. Бэлтгэ. Витька хаана байна?

	— Жижиг өрөөнд бий. 

	Коля ах нөгөө өрөө рүү нь шагайгаад, 

	— Тэр чинь хаана байгаа юм бэ? гэв. 

	— Алга уу? Ай хутагт эх дагина минь! Наана чинь байсан юм сан гэж эх нь сандрав.

	Коля ах цонхон дээр очиж хавтсыг түлхэж үзвэл цэлийтэл нээгдэв. 

	— Та бүү ай. Энэ хавьд л бий. Цонхоор гараад явчхаж л дээ!

	 

	 

	* * *

	 

	Эх шууд Юркагийн руу гүйв. 

	Тэднийд Юрка, Витька хоёр вандан дээр сууж өвгөн Наум пийшин дээрээ хэвтэж байна. Энэ удаа түүний бие муудсан биш, зүгээр дулаацан хэвтэж байжээ. Тэд цөм дуугай сууна. 

	Сандарсан эх шурхийтэл орж,

	— Витька... Сайн байцгаана уу? Витька! Хүү минь, чи яагаад алга болчхов оо. Коля ах чамайг хүлээж байна... гэв. 

	Витька, Юрка, өвгөн гурвын аль аль нь дуугарсангүй. 

	Тэднийг дув дуугай байхад эх шүүхийн өмнө байсан шиг их л эвгүй байжээ. 

	— Хүү минь, гэртээ харья!

	— Витька яагаа вэ... энийг цөлөх нь үү? гэж өвгөн дуугарав. 

	— Юуны цөллөг! Өвгөн та юу яриад байна аа! гэж эх дүрсхийв. 

	— Тоглосон юм. Би дэмий... чалчиж байхгүй юу. Айлд зочноор очих нь уу? Сайхан хэрэг байна. 

	— Витька явъя! гэж эх нь хэлэв. 

	Витька дуугай суусаар байв. 

	— Би шүүмжилж буруутгаж байгаа юм биш. Одоо амьдрал нэгэнт ийм болсноос хойш хэнийг шүүмжлэх билээ? Харин урьдын цагт бол арван долоо хүрээгүй бүстэй хүүхдийг гэр орноос нь холдуулж болдоггүй байсан юм. Тэр үед бүр тосгоноороо улирлын чанартай ажилд явж байх нь явж байсан... Тэгэхлээр хэн ухаантай байж вэ... Арван долоо хүрээгүй хөвгүүдээ хот суурин газар явуулдаггүй байсан эцгүүд ухаантай байжээ. Урьд гараад явчихсан хүүхэд гэр орноосоо хөндий хүн болдог юм. Яагаад гэвэл тэр чинь гэр орондоо байхдаа бэхжилийг олж чадаагүй хүүхэд байна шүү дээ. Урьдын цагт хүн тэгж нэг л гэр орноосоо хөндийрвөл модны хатсан навч шиг энэ дэлхийгээр нэг хийсэж явдаг хүн болчихдог байлаа. Тэгэхлээр тэр хүн гэрээсээ ч хөндий, тариачны аж ахуйгаас ч хөндий хүн болно шүү дээ. Тийм учраас арван долоо хүрээгүй хүүхдийг хамгийн түрүүн өссөн төрсөн нутагт нь хайртай болгох хэрэгтэй. Нутаг орондоо хайртай болбол эх орон гэдэг чинь тэр! Үхэн үхтлээ мартахгүй. Үргэлж санаж явдаг болно... 

	Витькагийн эх унтууцаж,

	— Өвгөн та, юу гэж гонгиноод байгаа юм бэ? Хайртай ч бай, хайргүй ч бай... Танд ямар хамаа байна. Явъя Витька! гэв. 

	Витька босож, Юркатай гар барьж,

	— Баяртай гэв. 

	— Баяртай! Захиа бичиж байгаарай!

	— Бичнэ. Чи бас захиа бичиж байгаарай! Баяртай өвөө!

	— Баяртай Витька! Биднийгээ бүү мартаарай. 

	Витькагийн эх бүр гайхаж,

	— Бурхан минь, дайнд үдэн мордуулж байгаа юм, эсвэл хол газар ажилд явах гэж байгаа юм шиг яасан сүртэй юм бэ! Энэ маань энүүхэнд хорин мод газар төрсөн ахындаа очих гэж байгаа юм шүү дээ гэв. 

	— Тэр сайхан хэрэг ээ! Явалгүй яах вэ? гэж өвгөн бас дуугарав. 

	 

	 

	Гадаа гарсан хойноо эх нь

	— Хөдөө аятайхан даа, Витька минь гэв. 

	Витька дуугарсангүй. 

	— Аль эсвэл чи дургүй байна уу?

	Витька дуугарсангүй. 

	Эх нь ч дуугай болов. 

	Харин гэртээ ирээд босго алхангуут,

	— Би хүүгээ явуулахаа болилоо! Хааш нь ч явуулахгүй. Ийм байна гэв. 

	Николай ах инээж,

	— Аргагүй аргагүй. Энэ чинь хөдөө очоод алга болчихно. Төөрчихнө. Чононд идүүлж орхино. Харин Витька чи юу гээд байгаа юм? Чи бас эмс шиг болох нь уу? Хөгөө чирмэр. Чи чинь эр хүн юм уу, аль биш юм уу?! гэв.

	 

	 

	Витька тэвштэй хөнгөн тэргэнд суугаад нагац ахындаа очихоор тосгон руу явж байв. Цатгалан морь их л дуулгавартай шогшино. Нумтай тэрэг зөөлөн бамбалзана. 

	— Витька, чи яагаад бусад улстай адил сайн сурдаггүй юм бэ?

	— Хүн болгон сайн сурдаг юм гэж үү? Манай ангид хоёр авдаг хүүхэд долоо бий. 

	— Чи тэр долоод орсондоо гутрахгүй юм уу?

	Витька хариу дуугарсангүй. 

	— Тэр долоо чинь цугаараа эрэгтэй хүүхэд үү? Аль эсвэл охин хүүхэд бий юу?

	— Ганц охин бий. Түүнийг хичээлдээ сайн бол гэж бид баахан донгоддог юм. Гэтэл тэр охин даанч авьяас билиггүй амьтан. 

	Нагац ах тачигнатал инээж,

	— Тэгээд өөрсдийгөө... ха-ха-ха! Өөрсдийгөө донгоддоггүй юу? Адилхан «хоёр» сурдаг байж та нар тэр охиноос юугаараа илүү юм бэ! Аан? Витька?

	— Тэр чинь бидэнд хамаагүй! Тэр охин бол том болоод ажил хийх гэж явахгүй шүү дээ!

	Нагац ах сая учрыг ухаж,

	— Та нар бүр тийм юм бодож байгаа юу? Үгүй ер өө! За тийм байж! За тэгвэл чи жаахан том болоод ямар ажил хийх хүсэлтэй хүн бэ дээ? гэв. 

	— Жолооч!

	Нагац ахын урам хугаран нулимж,

	— Ай тэнэг! Мөн ч тэнэг ээ! Та нарыг хэн нэгэн тэгж далдуур ятгадаг юм уу, аль та нар тэгж бодов уу? гэв. 

	— Бид өөрснөө... 

	— Мөн ч маанаг гайхлууд юм! Та нарын ингэж үгсэн хэлэлцдэгийг багш нар чинь мэдэх үү?

	— Мэдэхгүй. Бид яаж ийж байгаад наймаа төгсгөөд жолооч... 

	— Түй гэж нагац ах уурлаж, — Та нар тэгж бүлэглэхээ боль! Жолооч гэдэг тийм нарийн ажил гэж чи бодож байна уу? Ажил олдохгүй аргаа барсан хүн жолооч болдог юм. Ай маанаг толгой! За яах вэ, яах вэ! Би чамайг мэдье ээ! Ном мэдэхгүй байж жолооч болно гэж хэний толгойд орно вэ? Бусдыг яах вэ, чөтгөр хатгаж гэх сэн, гэтэл чамайг хэн хатгав... За яах вэ, би чиний жинхэнэ замыг олгоод өгнө өө! Чи манайд суугаад онц сурлагатан болохоор, гайгүй, хүн болгон гайхан шагших вий! гэв. 

	Модон дундуур явахад ойн агаар жигтэйхэн сайхан сэнгэнэнэ. Ой дотор нам гүм, Витька их л сонирхон явавч бас гуниглана. Гэтэл нагац ах гэнэт,

	 

	Салхин шижим найлзуурыг бөхийлгөн, 

	Царсан төгөл ч намуухан эс шуугина. 

	Наалинхай зүрх минь шимшрэн, 

	Намрын навч шиг сэрчигнэнэ... 

	 

	гэж аяархан, бодлогошронгуй дуулна. 

	Тийнхүү дуулж явснаа больж, юм бодоод. 

	— Ай даа Витька минь! Би чиний насанд байсан болоосой! Ёстой ном эрдэм сурахаар барахгүй, чөтгөрийн хулхийг ч буулгах байсан даа. Тэдний хулхийг яаж буулгадгийг одоо бол би мэднэ ээ... Гэтэл бидний явах мөрийг дайн таглаж орхисон юм. Бузар хар дайн бол доо! Дайн болоогүй бол би ч их өндөрт нисэн явах байсан даа... Тэгэхэд чи ном үзэх дургүй байдаг. Яасан мангуу амьтан бэ! гэв. 

	— Манай ээж дайнд яваагүй мөртөө эрдэм ном сураагүй шүү дээ. 

	— Ээж чинь байлдаанд яваагүй ч гэсэн энд өлсгөлөнгөөр хавагнаж үхэх шахсан даа. Ээж чинь аргагүйн эрхэнд арван тавтайгаасаа ажилд орсон юм. Чи юунд ээжийнхээ нэрийг заана вэ? Одоо чинь цаг ондоо болсон, хэрэв чи ном сурахгүй юм бол дээд зэргийн тэнэг амьтан болно. Витька! Миний энэ үгийг санаж аваарай. 

	Тэд бүрэнхий болсон хойно тосгонд хүрэв. 

	Хашаанд орж морио тэрэгнээс буулгаад овьёос өгөв. 

	— За орж танилц даа. Чи зүрх алдах явдалгүй, цөм манайхан байгаа!

	Гэрт орвол үүдний том өрөөнд дугариг царайтай, тунгалаг нүдтэй том охин ганцаар ширээнээ суугаад хичээл давтаж байв. Тэр охин яагаад ч юм, нэг л ээжтэй нь адилхан юм шиг санагджээ. 

	— За эгч дүү хоёр танилц даа гэж нагац ах Коля хэлэв.

	— Өнөө Витя гэдэг чинь энэ үү? гэж охин баяртайгаар асууна. 

	— Витья гэдэг чинь биеэрээ энэ дээ! гэж Николай хэлээд гадуур хувцсаа тайлаад Витькын барьж явсан чемоданыг авч, — Гадуур хувцсаа тайл, Витька. Гэртээ л байгаа юм шиг байгаарай. Цаадуул чинь хаачсан бэ? Эх чинь хаана байна? гэв. 

	— Баевынд зурагт үзэж байгаа. 

	— Манай өөрийнх яасан бэ?

	— Бас эвдэрчихсэн. Витя хувцсаа тайл. Би тайлаад өгье. Тэгэх үү?.. Миний нэр Ольга гэдэг... гэж өнөө охин Витькагийн пальтог авч өлгөв. Ольга харваас өндөр нуруутай, цэвэрхэн царайтай охин агаад туйлын энгүүн, ялдамхан зантай бүсгүй байв. Тэр охин Витькад нэн ч аятайхан санагдлаа. 

	— Хөвгүүн хүнд ийм сайхан нүд заяадаг байжээ. Үгүй ер хачин юм! гэж Ольга инээд алдана. 

	Витька бол үнэхээр бүсгүй хүнийх шиг дүрлэгэр, цэнхэр нүдтэй хөвгүүн билээ. Витька ичиж хөмсөг зангидав. 

	— Чи юуны түрүүн хүний нүдийг харах явдалгүй гэж Николай ширүүн зандарч, — Алив, бид хоёрт хоол аваад ир. Дараа нь тэр нүд амыг нь ажаарай. Харин сүүлд нь энэ хүүг онц сурлагатан болгож өгнө шүү. Хугацаа гурван сар гэв. 

	 

	 

	Хотын хоёрын ажил явдал хэдий удаан болов чиг шувтаргадаа хүрэх ойртож байв. 

	Владимир Николаевич нэг сайн өдөр Грушаг гэртээ урив. 

	Тэд цэвэрхэн хувцсаа өмсөөд хотын гудамжаар явж байтал Володя

	— Эндхийн зарим улс намайг мэднэ. Намайг дуудах юм уу нэг тийш нь аваачих гэж магадгүй шүү гэж сануулан хэлэв. 

	— Хааш нь аваачих гэж!?

	— Пивоны мухлагт. Тэгвэл анзаарах хэрэггүй, огт тоохгүй яваарай. Одоо би тэр хөндлөнгийн муусайн юмнуудын хэнтэй нь ч нийлэхгүй. Би одоо дахин нэр хүндтэй боллоо... Намайг сая тушаалаар сайшаасан. Тэгэхлээр тэд хордоод байгаа юм. Тэдэнд бол албан тушаал ахих, буух ялгаагүй болсон улс.

	— Өөрөө тэдэн дээр очъё гэж санагдахгүй юу?

	— Тэдэн дээр үү?! Тэднийг би цугийг нь жигшинэ!

	— Сайн байна. Тун сайн! Одоо бол сайхан амьдарч баяр баясгалантай суувал таарна даа гэж Груша үнэн голоосоо сайшаав. 

	— Би их цаг алдсан хүн. Тэрнээс биш өдийд ерөнхий ня-бо болсон байхгүй юу. 

	— Одоо таныг ерөнхий болгохоосоо хараахан болгоомжлоод байгаа юм уу?

	— Болгоомжлох ч юу байх вэ. Нэг ийм явдал бий юм. Манайд нэг хорчгор, ухна шиг өвгөн ерөнхий ня-бо хийдэг. Уг нь аль хэдийн тэтгэвэртээ гарах болсон мөртөө одоо хүртэл ажлаа хийгээд байгаа юм л даа. Түүнийг хөөгөөд гаргачихна гэхээр нэг эвгүй. Тэгэхлээр тэр «Ухна» л зайлаад өгвөл тэд намайг оронд нь тавина гэж дотроо шийдээд байгаа болов уу гэж би бодож байна. 

	Тэд хотын нэгэн цэцэрлэг дундуур явав. 

	Тэр цэцэрлэгийн нэгэн талбайд тэмцээн болж, олон хүн зогсоод харж байна. 

	Владимир Николаевич, Груша хоёр мөн хэсэг зогсож харав. 

	— За даа, энд ч үзмээр юм алга шив гэж Владимир Николаевич хэлээд цааш явав. 

	— Владимир Николаевич аа, танаас нэг юм асуух гээд л мартчих юм. Энд танай төрөл төрөгсөд бий юү? гэж Грушаг асуухад,

	— Бий! гэж Владимир Николаевич яагаад ч юм дуу алдаж, — Харин нэг ийм явдал бий. Юу гэвэл, манай тэр хамаатнууд нэлээн дээгүүр албанд байдаг, би өнөө золигийг балгаж яваад ухаандаа тэднээс хоцрогдчихсон юм байжээ. Тэгсэн чинь надаас илэрхий зэвүүцдэг болчихлоо шүү... гэж ярихдаа Владимир Николаевич харамссан ч үгүй, гутарсан ч үгүй, харин ч өнөө «дээгүүр албанд» байдаг хамаатнууддаа баахан шаралхах янзтай ярив. 

	— Гэвч тэд хожим ихээр амаа барих болно. Би ямар хүүхэд биш дээ... Хүүхдийг бол анхандаа хавьтуулахгүй байгаад сүүлд нь биедээ ойртуулж болно. Би бол эхлээд дуугай байгаад дараа нь шүд зуудаг зантай хүн. Намайг районд шалгалтаар очиход районыхон цөм бажгадна шүү. Яагаад тэгдэг вэ гэвэл намайг сүрхий нягтлан бодохоор бусад байгууллагаас газар дээр нь очиж шалгалт хийж өгөөч гэж гуйдаг юм л даа. Тэгээд намайг хүрээд очихоор, «Өнөө тоншуул чинь нисээд ирсэн шүү» гэлцдэг. Надаас айна, намайг хүндэтгэнэ гэдэг жигтэйхэн! Гэхдээ намайг юугаар ч худалдан авч чадахгүй дээ. Хонь ч тавьж байлаа, хувцасны юм уу номын сайхан шүүгээ захиалгаар хийлгэхгүй юу гэж битүүхэн хэлж үзэж ч байлаа. Ер элдвээр л оролдоно. Би ч урдаас нь салаавч тавина даа!.. Нэг удаа эндээс дөчин мод газар үйлдвэрийн нэг артель дээр очлоо. Конторт нь сууж байтал нэг нөхөр орж ирээд, «Владимир Николаевич аа, манайх сайхан эсгий гутал хийдэг. Та нэгийг хийлгэхгүй юү?» гэлээ. Би хэллээ, тэгье л дээ. Харин үнийг нь үнийн жагсаалтад байдгаар нь төлнө шүү. Юм номоороо л дээр гэлээ. Хоёр хоногийн дараа нэг эсгий гутал бариад ирлээ. Тэгсэн чинь миний таалалд тохируулах гэсэн юм байж түрийг нь нугалж нугалж орхисон... гурав давхарлан нугалжээ. 

	— Бүүркэн гутал шиг юм уу?

	— Бүүркэн гутал шиг юм, тэгэхдээ бүүрк биш л дээ, жирийн нэг эсгий гутал. Ганцхан түрийг нь тэгж хэдэн давхар эргүүлж орхисон юм. За ямар үнэтэй юм? гэж би асуусан чинь, «Зүгээр зүгээр, үнэ өртөг авахгүй» гэж байна шүү. Миний уур хүрч, сампингаар ширээ дэлдэж «Ямар үнэтэй юм?!» гэж байна шүү! Үнийн жагсаалтад жинхэнэ үнэ нь юу гэж байгаа юм! Түүнээс гадна энэ түрийнийх нь нугалааг гаргаж хөдөлмөрчин ардын өмсдөг гуталтай адил болго. Би та нарт үзүүлээд өгье? гэж би бархирлаа... 

	Владимир Николаевич ингэж чанга чанга хашхирч байхад гудамжаар өнгөрөх зарим нэг нь тэднийг эргэн эргэн харна. Груша санаа зовж,

	— Владимир Николаевич жаахан аяар ярь. Улс хараад байна гэв. 

	Владимир Николаевич сая сэхээ авч,

	— Нээрэн тийм. Ингэж чанга бархирах бол боловсон ёс биш. Чөтгөр ав, тэдэнд уур хүрээд байх юм гэлээ. 

	Тэд явсаар Владимир Николаевичийн гэрт ирэв. 

	Тэднийх бол учиргүй том таван давхар тоосгон байшинд их л тохилог байранд суудаг ажээ... Өрөө тасалгаагаар дүүрэн хогшил өрж, өлгөж дүүжилжээ.

	— За бид ийм л гэрт сууна даа гэж Владимир Николаевич их л хөхиүн хэлэв. 

	Владимир Николаевич туйлын эелдэг загнах боловч Грушаг гялгар цуваа тайлагтун, зөөлөн сандал дээр суугтун, махир хөлтэй бяцхан ширээн дээр буй зурагт сэтгүүл үзэгтүн гэж нэлээн тэвдүү дуугарч байв. Энэ хүн ер нь гэртээ ороод ихэд дэгдгэнүүр болж, юм л бол жуумалзан инээж, түүнээсээ өөрөө ичингүйрэн улайна. Үг яриа ч олон болжээ. 

	— Та хувцсаа тайлаач! Эндээ гэхэд иймэрхүү л янзтай суух юм даа. Танд ямар санагдаж байна? Суугаач. Та юуны өмнө энэ гэрт эм хүний гар, эм хүний нүд дутаж байгаа юм байна гэж хэлэх биз. Би мэдэж байна. Тэгвэл би юу гэж хариулах вэ? гэвэл түүнийг би мэдээд байгаа юмаа л гэж хэлнэ дээ. Та сэтгүүл үзэхгүй юү? Сонин сонин зураг бий шүү. Энэ байр танд ямар санагдаж байна даа?

	— Сайхан сайхан! Владимир Николаевич аа! гэж Груша яаран хариулав. 

	— Үгүй, сайханд хүрэх бас... Сайхан гэхээр болоогүй байгаа юм... гэж Владимир Николаевич ширээ засаж, мөнөөхөн салдаггүй лонх шампан дарсаа гаргаж, болор тавагтай нимбэг, мөн болор тавагтай чихэр өрж тавиад, — Илэрхий... байдалд л энэ айл сайхан болох юм байгаа юм гэв. 

	— Та энэ хөргөгч яаж авав? Оочирлож авав уу?

	— Тэгэлгүй яах вэ. Бид хоёулаа байхдаа оочир авсан юм, тэгээд салаад би гүйж очоод оочроо энэ өөрийнхөө шинэ хаяг дээр шилжүүлээд бичүүлчихсэн юм. Миний хуучин эхнэр үүнийг мэдээгүй хүлээж л байгаа байх гэж Владимир Николаевич инээж, — Лав Зөвлөлт засгийг харааж байгаа байх... Та суугаач. Одоо хоёулаа хөгжим тавья гэж нөгөө нэг өрөөнд гүйж ороод «Голын гүүр» гэдэг дуу тавилаа шүү гэж хашхирав. 

	Нөгөө өрөөнөөс туйлын гунигтай дуу уянгалав. 

	Владимир Николаевич нөгөө өрөөнөөс сэтгэл дүүрэн гарч ирээд

	— За ямар вэ? гэв

	— Сайхаан. Харин гунигтай хөгжим байна гэж Груша хэлэв. 

	— Гунигтай шүү. Заримдаа ганцаар суугаад чагнахаар уйлмаар болдог юм...

	Груша түүний нүүр өөд хараад царай барсхийсэн нь хүнийг өрөвдсөн ч биш, хүний нулимсыг хайрласан ч биш, магадгүй, хэн мэдэх бил ээ? Түүний царайд агшин зуур янагийн гал бадарсан байж болно. 

	— Та суугаач дээ! гэж Владимир Николаевич дахин гуйв. 

	Груша ширээнээ суув. 

	— Сайхан сууж болно оо! гэж Владимир Николаевич дуу алдан, царай нь улайв. Сэтгэл нь хөдөлсөн юм болов уу... Агриппина Игнатьевна, сайхан амьдарч болно оо. Ганцхан бид чадахгүй байна. Би бол ингэж л хэлнэ гэв. 

	— Яагаад? Та өөрөө чаддаг гэж ярьсан шүү дээ. 

	— Практик утга санаагаар бол тийм, гэвч би ондоогоор ярьж байна. Өөрөөр хэлбэл бид сэтгэл санааны хувьд нэг л идэвхгүй юм. Миний зүрх сэтгэл нэг л хөөрөөд байна... гэж Владимир Николаевич өнөө эхнэрийн нүүр өөд шуналтайяа ширтэж,

	— Груша? гэв. 

	— Аан?

	— Би... пионер шиг сэтгэл хөөрөөд байна. Нээрэн шүү! 

	Груша ичиж,

	— Яагаад хөөрөөд байгаа юм бол?!

	—  Мэдэхгүй! Би яаж мэдэх вэ дээ? гэж Владимир Николаевич их л харамсалтай янзтай, Груша эхнэрээс хараа салгаж өнөө шампан дарснаасаа том шилэн аяганд хундагалаад, — Брундершафт маягаар балгах уу? гэв. 

	— Тэр чинь яадаг юм?

	— Ингэнэ ээ... Алив, та гар аа! Ингэж ороож зөрүүлээд гэж Владимир Николаевич биеэр үзүүлж, — За ингэж бариад хамт нэг зэрэг уудаг юм. Тэгэх үү? гэв. 

	Груша ичиж царай улайгаад,

	— Пээ, бурхан минь... юу гэж тэгэх юм бэ? гэв. 

	— Тэгвэл л сая... зузаан танил болж байгаа нь тэр! Тэгэх үү? аан?

	— Үгүй, би... энэ чинь... Зүгээр л ууцгаая!

	— Зүгээр балгаад яах юм? Ингэж гараа ороож барихаар нэг цагариг шиг болж байгаа биз дээ. 

	— Үгүй, тэгэхэд нэг л эвгүй хачин юм. 

	— Ямар юм нь эвгүй байгаа юм бэ? Гараа аль. Зоригтой! Ийм сайхан... тэр ч байтугай өрөвдөлтэй хөгжим эгшиглэж байхад таны зүрх хөөрөхгүй байна гэж үү? Сэтгэл хөдлөхгүй байна уу?

	— Сэтгэл хөдөлж байна л даа... Пээ, бурхан минь! Би юу хэлж орхив? Энэ тухай яриад яах юм!?

	— Энэ тухай чинь л бүхэл бүтэн ном бичдэг. Энэ тухай чинь л бүхэл бүтэн шүлэг найраглал зохиодог юм гэж Владимир Николаевич хөөрөн дуу алдав. 

	Ямар учиртай тийнхүү гар хөлөө орооцолдуулж байгаад дарс уух гээд байгаагийн учрыг Груша хэрхэвч ухаж мэдэхгүй байв. Гэтэл Владимир Николаевич,

	— За тэгэх үү? гэж улам шалавдуулна. Түүний сэтгэл үнэхээр хөөрчээ. Гэвч хөдөлж барих нь нэг л итгэл муутай, нэг л төгс төгөлдөр биш!

	— За тэгэх үү? Дарсны маань ааг амт нь гарчих гээд байна шүү дээ!

	— Зүгээр л балгацгаая. Ингэж гар хөлөө зөрүүлж үхсэнээ хийх юм бэ?

	— Тэгэхлээр хоёр хэлхээ цагариг үүсэж буйг та ойлгохгүй байна гэж үү дээ. Тэгсний хойно эрээ цээргүй болж, «Чи би» дээ хүрээд явчихна шүү дээ. 

	— Зүгээр л «чи би» болъё л доо... Тийм илбэ шидгүйгээр... 

	— Тэгвэл бид ёс уламжлал алдах болно. Ёс уламжлалыг эвдэх хэрэггүй. Алив зоригтойхон! Гараа нааш нь үүгээр оруул! Ийм сайхан хөгжим эгшиглэж байхад. Энэ пянзаа дахин тавимз!

	— Пээ, айхтар шийтгэл байна даа! гэж Груша дуу алдан инээв. 

	 

	 

	Оля эгч, түүний үерхдэг Лида, Валя гэдэг хоёр охинтой нийлээд гурван онц сурлагатан Витькагийн хичээлийг давтуулдаг болов. Тэд гурвуулаа бие томтой бөгөөд Витькаг харахад жигтэйхэн уйтгартай охид байв. Ялангуяа Лидад Витька дургүй ажээ. Лида бол үргэлж чихэр хүлхэж, Витькагийн толгойг дандаа илнэ. Витька түүнд дургүйцэж гарыг нь сэгсэрнэ. Нөгөө хоёр охин инээлдээд Оля,

	— За гэрийн даалгавраа хийцгээе гэж захирангуй хэлнэ. 

	— Өнөөдөр чинь бүтэн сайн өдөр... гэж Витька бултахыг оролдох боловч Оля бол туйлын хатуу чанга зантай охин ажээ.

	— Бүтэн сайн өдөр хамаагүй! Чи одоо... Циолковский шиг л суух болно гэв. 

	— Үгүй Жолио Кюри болог гэж Лида Витькагийн толгойг илж, — Зөв үү, Витька? гэсэнд цаадах нь хүзүүгээ нужигнатал толгой сэгсэрсэнд охид инээлдэв. 

	— Жолио Кюри болох дургүй гэнэ. Тэгээд чи Витька ямар хүн болох дуртай вэ?

	— Алт арилгагч. 

	Тийм ямар мэргэжил байдгийг Лида мэдэхгүй байжээ. Алт гэхлээр алтны төрлийн юм бодож,

	— Витья минь, тэр чинь айхтар хүнд ажил. Хаа байгаа Сибирьд байдаг, тэнд их хүйтэн гэв. 

	Энэ удаа Витька үнэн голоосоо инээсэн боловч алт арилгагч гэдэг бол жорлон арилгагч гэсэн үг болохыг Лидад тайлбарлаж өгсөнгүй ширээнээ суув. 

	— Чи тооны хүрд мэднэ биз дээ? гэж Лида асуув. 

	— Мэднэ ээ.

	— Энэ тоог үржүүлээд орхи. Гагцхүү бүү будилаарай. 

	Витька нэг шал залхуутай тоог шал уйтгартай тоогоор үржүүлэн бүр ч шал уйтгартай дүн гаргаад. 

	— Май үржүүлчихлээ гэв. 

	— Зөв! Бас дахиад дасгал хийнэ дээ гэв. 

	Витька тэссэнгүй. 

	— Ай тэнэг мал! гэчхэв. 

	Лида нүдээ учиргүй бүлтийлгээд өнөө чихрээ хүлхэхийг больчихов. Оля эгч ихэд гайхаж,

	— Витька! Чи яаж байгаа чинь энэ вэ?!! Тэгж болдог юм уу? гэв. 

	— Тэгвэл энэ чинь яагаад байгаа юм?

	— Энэ яасан юм?

	— Дасгал хий гэж байна... Хэн ийм юмаар дасгал хийж байсан юм. Савлуур дээр юм уу хөл бөмбөгөөр дасгал хийдэг юм. 

	— Чи яагаад хүнийг муухайгаар хочилж байгаа юм? Тун тусгүй байна. 

	— Бас хотынх гэж байгаа шүү! гэж Валя дуугарав. 

	— Энэ хотынхон чинь биднээс дор! Хамаг юм нь эрт хөгжиж боловсроод... эрт эхэлдэг юм гэж Лида дахин чихрээ хүлхэж, — Цааш нь энэ тоог үүгээр үржүүл гэв. 

	Витька уул тоог бодож, Лида араас нь ажиглаж байгаад,

	— Буруу! Долоо наймын хэд вэ? гэв. 

	— Тавин зургаа. 

	— Тэгвэл чи... хэдийг бичиж байгаа чинь энэ вэ?

	— Зургааг бичээд тавыг... А!

	— Зүйтэй, зүйтэй!

	Витька бас л дүрсхийж,

	— Наад чихрээ хүлхэхийг болиоч! гэв. Лида толгойг нь дарж хамраар нь дэвтэр хатгуулж,

	— Үржүүл! гэв. 

	— Тэнэг мал! гэж Витька бас хараав. 

	Цаад өрөөнөөс Николай гуай их л юм бодсон янзтай төв төвшин гарч ирэв. Тэр ямар нэг тайлан гаргаж байгаа бололтой хоймрын өрөөний ширээгээр дүүрэн цаас, хүснэгт дэлгэжээ.

	— Энэний хичээлд яаж туслах юм бэ? Энэ чинь биднийг «тэнэг мал» гээд байна... гэж Оля гомдол гаргав. Коля нагац нь,

	— Алив чи наашаа ороод ир гэв. 

	Витька нэг зүрх алдсан ч үгүй шуудхан орж очив. Николай нагац нь хоймрын өрөөний гол дунд баахан цаас данс бариад зогсож байв. 

	— За эрхэм хонгор зээ минь, чи энд элдвийн юм ам мэдэн бураад байвал чамтай ондоогоор ярина шүү. Ойлгов уу? Би ямар чиний эх чинь биш. Ойлгов уу? гэв. 

	— Ойлголоо. 

	— За тэгвэл яв. Очиж охидын өмнө уучлал гуй. Тэд чинь чамайг бодвол цөм хадамд гарах болчихсон улс. Чи юу юм... Нэг муу нусгай жаал! Тэдэнтэй хичээл хийж жаал юм мэдэж авбал дээр биш үү. За яв. 

	Витька хоймрын өрөөнөөс гарч ирээд суудалдаа суув. 

	Охид түүнийг их л муухай хялайн харж байв. 

	— Ганц ойлгов уу? гэж Лида асууна. 

	Витька нэг цэвэрхэн хуудас авч өнөө дэнхгэр Лидаг харж байснаа мөнөөхөн хуудас цаасны энгээр их л томоор «ФИФЫЧКА» гэж бичээд Лидад ганцаарт нь харуулав. 

	Лида сэмхэн дуу алдаж, бас нэг цаас аваад «ШИРМАЧ ГОРОДСКОЙ» гэж бичээд Витькад харуулав. 

	Тэр юу гэсэн үг болохыг Витька ойлгосонгүй, Бас нэг шинэ цаас авч, «НОЙРСОГЧ ГОО ХҮҮХЭН» гэж бичив.

	Лида сэмхэн инээд алдаж «ЧИ МУУ ЖУЛДРАЙ» гэж таталган бичив. Витька удаан бодож хариуд нь «ШИНЭХЭН ОГТОЛСОН ЦАРС» гэж бичвэл цаадах нь шүүрэн авч хоймрын өрөө рүү орох гэхээр нь Витька зориут чангаар,

	— За, тоо бодох уу, үгүй юу? Чи яагаад нааш цааш гүйгээд байгаа юм бэ?! гэж дуугарав. 

	 

	 

	Владимир Николаевичийн нэг хамаатан эрдмийн зэрэг хамгаалжээ. Тэр явдлыг тохиолдуулан ресторанд будаалга хийв. Тэр будаалгад Владимир Николаевич, Груша хоёр уригдав. 

	Бас л сайн өдөр байв. Тэд бас л гол гудамжаар явав. Хаа нэгтэй радио хангинан, цангинасан хөгжим чихнээ хадна. Тэд урьд урьдаас илүү ихээр гоёод сугадалцан явж байв. 

	— Энэ хүнийг би таньдаг. За чи битгий эргэж хараарай. Бүр холдсон хойно нь хараарай гэж Владимир Николаевич хэлэв. 

	Груша нэлээн хэд алхаад эргэн харж,

	— Тэгээд юу гэж? гэв. 

	— Энэ урьд «Бэлтгэлийн конторт» байсан юм... Бид нэг удаа албан ажлаар хөдөө явж байтал «Энд амралтын газар миний нэг найз байдаг юм, хоёулаа очих уу» гэж байна. Тэгээд тэр найзынд нь очлоо.... Уулаа. Тэгсэн чинь энэ, саяын өнгөрдөг Струков гитар аваад «Эх минь, надад хувцас оёж хэрэггүй» гээд л дуулж гарлаа шүү. Дараа нь биеийн тамирын тэмцээн хийдэг усан цөөрмийн газар очлоо. Тэнд уснаа харайх тэмцээн болж байна. Тэгсэн чинь манай хүн гитараа барьсаар өнөө өндөр цамхаг дээр гараад цэргийн хүн шиг үсрэн дуулсаар ус руу орчлоо шүү!

	— Тэр чинь яаж байгаа нь тэр вэ?!

	— Ер тэгдэг хүн юм байжээ. Тэр өндөр дээрээс нисэж явахдаа гитараа дарсаар дуулж байсныг яана! Усанд шумбаж гитараар нь дүүрэн ус утгачхаад байхад ялгаагүй хөгжимдөж дуулж байсан шүү!

	— Усан дотор уу?! Яаж?!

	— Хөлөөрөө сэлээд... Тэгээд ажлын газар нь мэдэгджээ. Гэтэл өнөөх маань над дээр ирж. «Чи гэрчийн хувьд намайг санамсаргүй явж байгаад тэр өндөр цамхаг дээрээс ойчсон юм» гэсэн тодорхойлолт гаргаж өгөөч гэлээ.

	— Тэгээд? Чи гаргаж өгсөн үү?

	— Гаргаж өгөөгүй. Би ямар тэнэг амьтан биш дээ. Энэ хүн санамсаргүй тэр өндөрлөг дээр гарч, санамсаргүй үсэрч, усан цөөрөмд санамсаргүй хөвж, орилж байсан гэхэд хэн үнэмших юм бэ? Би тодорхойлолт бичээгүй. 

	— Тэгээд яасан, ажлаас нь халж орхисон уу?

	— Мэдэхгүй, түүнээс хойш уулзаагүй. Бодвол лав халсан биз. Тиймэрхүү маягийн тамирчид удаан тогтохгүй л дээ. 

	— Ёстой тэнэг амьтан байна даа!

	— Тэнэг биш ээ. Ямар тэнэг байх вэ. Сүрхий баатар эр болох гэж биеэ сайрхан явдаг тийм хүмүүсийг сэтгэлийн өвчтөн гэдэг юм. Би хэрэв архи уугаад согтох юм бол ширээн доогуур шургаад орчино. 

	— Ширээн доогуур ий?

	— Хаанаас яг ширээн доогуур орох вэ... ер тиймэрхүү янзтай болчихдог юм. Би бол заяанаасаа амгалан хүн. 

	 

	 

	Ресторанд будаалгын ширээ гэж туурганы дагуу урт гэгчийн ширээ засжээ. Урилгатай улс зарим нь хэдийн ирээд ширээнээ суужээ. Тэд биеэ барьж их л ёсорхуу суух агаад бусад ширээнээ суугаад хоол идэж архи ууж, тамхи баагиулан өвөр хоорондоо ярилцан буй улсыг сүрхий ширтэнэ. 

	Хөгжим хангинаж нэгэн намхан бүдүүн хүн итали дуу дуулж байна. 

	Владимир Николаевич Грушаг дагуулан өнөө будаалгын ширээ тийш явах зуураа,

	— За чи биеэ бардам дээгүүр авч яв, тэгэхдээ бусдыг хүндлэх хэрэгтэй. Чамайг хаана ажилтай вэ гэж лав сонирхох вий. Нарийн ноосон мяндасны үйлдвэрт гээд л гүйцээ. Тэнд ямар ажил хийдэг болох нь онц биш. Зан байдлын хувьд яльгүй тоомсоргүй маягтай байж болно. Тэр цэнхэр дээлтэй эхнэр... Тээр тэнд халуун тогооны хажууд сууж байгаа эхнэр байна аа... гэж шивгэнэнэ. 

	— Тэр юу гэж?

	— Хүүхдийн хүмүүжлийн тухай яривал тэр эхнэрээс болгоомжлох хэрэгтэй. Тэр чинь цэцэрлэгт ямар нэг дарга хийдэг, барьж иднэ шүү... 

	— Яалаа гэж?

	— За гүйц ээ! гэж Владимир Николаевич өнөө ширээнээ «суусан улсад мэхийн ёсолж, хүн болгонтой мэндлэв. 

	Груша мөн түүнийг дагалдав. Цаадуул нь Грушаг энэ юу юм гэсэн янзтай нэлээн ширүүн харцгаана. Ялангуяа өнөө цэнхэр дээлтэй эхнэр баахан эргэлзсэн, хардсан янзтай харав. Груша тун их ичжээ. 

	Тэд зохих байрандаа өнөө цэнхэр дээлтэй эхнэрийн өөдөөс харж суув. Хоёр талд нь үзвээс ресторанд дандаа ордоггүй бололтой дандаа төв төвшин царайтай ахимаг настай, бүр хөгшин улс суужээ. Тэд ресторанд суугаа бүх улсыг ихэд жигшиж байх шиг харагдана. Танхимд суугаа улсыг харж, тэднийг шүүмжлэн өвөр хоорондоо ярилцаж байв. Тэрхүү бөөн шуугиан чимээ, утга учиргүй үг ярилцааныг нэн ч таашаахгүй сууна. 

	— Ямар их тамхи татдаг юм бэ? Ядахдаа салхи оруулдаггүй юм уу даа?

	— Зориут тархи толгойгоо мансууруулах гэж энд ирсэн улсад салхи оруулах ямар хэрэг байна?

	— Тээр тэнд сууж байгаа залуухан хүүхэн... Тэр хөхөрч байгааг нь! Мөн ч хангинуулж байна аа!

	— Тэр цэргийн даргатай сууж байгаа юу?

	— Тийм, мөн. Тэр инээж хөхөрч байгааг нь хараач! Ирээдүйд эх болох хүүхэн байна!

	— Яагаад ирээдүйд гэж? Эд чинь одоо ч эрт... 

	— Үүнийг надаас асуу! гэж цэнхэр дээлтэй эхнэр дуу алдан, — Тэгж инээж хөхөрч байгаагийн нь үр дүн би... түрүүнээс хойш хараад л байгаа юм гэв. 

	— Манай өнөө зэрэг хамгаалсан хүн маань хаана байна аа? гэж Владимир Николаевич асуув. 

	— Удирдсан хүнээ авчрах гээд явсан. 

	— Генералаа юу?

	— Ямар генерал?

	— Удирдсан хүнээ... Би бол Чеховыг санаад хэлж байна гэж Владимир Николаевич тайлбарлаад, — Нэг алдартай профессор түүний зэрэг хамгаалах ажлыг удирдсан юм гэж Грушад учир ярьж байв. 

	— Чи генерал хүн гэсэн шүү дээ?

	— Хийсвэр утгаараа бол генерал гэсэн үг гэж Владимир Николаевич баахан уцаарлангуй дуугараад, — Би наадам хийж байна шүү дээ. Чи ч гэсэн хэн нэгэнтэй наргиж суугаач! Юм яриач... Юунд ингэж дуугай... гэж Грушад аяархан хэлэв.

	Тийм шаардлага тавихад Груша гайхаж, нөхөр болох эрээ сүрхий харсан боловч үг дуугарсангүй.

	— Жаахан дуутай шуутай суу. Эмээх явдалгүй, би хажууд чинь байна. Жишээ нь архичдыг шүүмжлэн ярьж болно... гэж Владимир Николаевич улам аргадан хэлсэн авч Груша бас л дуугарсангүй. 

	Тэр ширээнээ их л яриа хөөрөө болж, өнөө цол хамгаалсан хүний хамаатан садан, танилууд нэмэгдэн ирж, ширээнээ суугаад тэдний ярианд оролцоно. 

	Владимир Николаевич ширээн дээгүүр гар сарвайн нөгөө талд сууж байсан нэг ахимаг насны зузаан эрийг татаж,

	— Кузьма Егорович аа, энэ дуучин микрофоноо амандаа хэтэрхий ойрхон бариад дуулж байгааг харж байна уу? гэв. Цаадах нь толгой дохиж,

	— Харж байна. Миний бодвол мөд идэж орхих болов уу гэв. Хажууд нь суусан улс ойлгосонгүй. 

	— Хэнийг?! гэв. 

	— Микрофоноо.

	Түүний ойр суусан улс инээлдэв. 

	— Одоо чинь ингэж микрофоноо яг амандаа бариад дуулах бол маяг болжээ. Энэ ямар гэгч маяг юм чөтгөр бүү мэд!

	— Микрофоноо бариад ийшээ тийшээ годгонож байгаад дуулахыг нь яана!

	— Шаляпин микрофонгүй дуулдаг байсан... 

	— Шаляпин гэнэ ээ! Шаляпиныг аргил хоолой гаргахад тэнд байсан лаа унтарч байсан юм гэж нөгөө ахимаг настай зузаан эр хэлэв. Тэр хүн ингэж ярихдаа Шаляпиныг биеэр таньдаг, тийнхүү аргил бүдүүн дуугаараа лаа унтрааж байхыг нь харсан юм шиг ярьж байв. 

	— Цол хамгаалсан хүн маань ирлээ! гэж төрөл садныхан нь шуугилдав. 

	Сахал үсээ гялайтал хуссан дөч орчим насны, хар костюмтай хүн мөнөөхөн бүжиглэн буй улсын хажуугаар гарч ширээнээ ирэв. Бас өнөө профессор бололтой нэлээн алжаасан царайтай, нүдэнд дулаахан ахимаг насны хүн хамт орж ирэв. 

	Ширээнээ суугсад босож алга ташив. Сайх цэнхэр дээлтэй эхнэр мөнөөхөн бүжиглэн буй унхиагүй амьтдыг жигших мэт хялайн харав.

	— Суухыг урьж байна! гэж эрдэмтэн хэлэхэд Владимир Николаевич,

	— Үзүүлнэ дээ, үзүүлнэ. Энэ маань бас ч гурвын хуваарьт орж нүгэл хийж явсан биз! гэж сэмхэн дуу алдана. 

	— Чи ийм хачин үг хаанаас сурдаг юм бэ? гэж Грушаг гайхахад,

	— Бурхан минь! гэж Владимир Николаевич өөрөө боловч хачирхаж, — Архи балгаж явах цагт хэнтэй эс тааралдах вэ дээ. Тэднээс л зах сэжүүрийг дуулсан байхгүй юу гэв. 

	Энд тэндгүй шампан дарсны бөглөө үсэрнэ. 

	Нүдний шилтэй, шантгар хамартай хүн,

	— Шинэ болсон эрдэмтэнд зориулсан ёслолын буудлага нижигнэж байна! гэж зугаатай өгүүлнэ. 

	— Нөхөр профессор аа, наадах чинь шалгалтаа хэр өгсөн бэ? Сайхан буудаж байна уу? гэхэд сайх профессор эелдгээр инээмсэглэн сууна. 

	— Шинэ эрдэмтнийхээ эрүүл мэндийн төлөө ууцгаая! гэж шуугилдав. Гэтэл дэд эрдэмтэн босож,

	— Хатагтай нарынхаа эрүүл мэндийн төлөө өргөцгөөе! гэв. 

	Энэ үг хүн болгоны санаанд нэн ч таарчээ. 

	Хундагатайгаа цөм балгацгааж зоог барьцгаан өвөр хоорондоо зогсоо зайгүй ярилцан шуугилдав. 

	— Наад өргөст хэмх чинь давсалсан юм уу? Цуунд дарсан юм уу?

	— Саша наад өргөст хэмхээ дөхүүлээч! Давсалсан юм уу цуунд дарсан юм уу?

	— Цуунд дарсан юм байна. 

	— Тэгвэл хэрэггүй. Шар хөдөлгөөд байдаг юм. 

	— Чи цуунд дарсан өргөст хэмх идэх үү? гэж Владимир Николаевич Грушагаас асуув. 

	— Идье. 

	— Саша наад цуутайгаа дөхүүлээч! Ямаршуу өргөст хэмх байна аа?

	— Эд аятайхан бүжиглэж байна шүү. Аан?

	— Манай Сергей хэдийнээ хараад авч! Дуулав уу?! Аятайхан бүжиглэж байна шүү гэхийг нь!

	Цөм инээлдэв.

	— Та нар харж л байгаарай. Өөрөө мөд босно оо. Тийм ээ, Сергей?

	— Бүжиглэсэн ч яах вэ. Юу гэж?

	— Энэ Сергей засаршгүй амьтан шүү!

	Владимир Николаевич өргөст хэмхээс, шанцайнаас сэрээгээр хатган идэх зуур нөгөө Кузьма Егоровичтай үг ярих гэж зүтгэвч цаадах нь яагаад ч юм анзаарсангүй. 

	Нөгөө нүдний шилтэй, шантгар хүн босож,

	— Үг хэлж болох уу?! гэв. 

	— Нөхөд өө, чимээгүй!

	— Хүн хундага өргөх гэж байна шүү дээ! Саша хэл хэл!

	— Нөхөд өө, бид хатагтай нарынхаа төлөө ууцгаалаа... Энэ бол зөв юм аа. Гэвч бид өнөөдөр хатагтай нарын төлөөнөө энд цугласан биш ээ... 

	— Тэдний сайхан нүдийг харж суухын тулд биш гэж үү... 

	— Бид өнөөдөр шинээр дэд эрдэмтэн болж байгаа Вячеслав Александровичдаа, энгүүн хэлэхэд Славадаа баяр хүргэхийн тулд цугларсан билээ. Тэгэхлээр би Славынхаа яруу алдрыг ерөөж байна гэв. 

	Хүмүүс алаг цоог алга ташив. Өнөө шантгар хамарт суух гэснээ ухасхийн өндийж,

	— Байзнаарай нөхөд өө!.. Нөхөд өө, энэ эрдмийн ажлыг удирдаж, чиглүүлж элдвээр туслан дэмжиж, уг ажлыг зохион байгуулсан нөхөр профессорт баяр хүргэж, түүний төлөө хундага өргөхийг зөвшөөрнө үү! гэв. 

	Дахин алга ташив. Энэ удаа зэрэг зэрэг нижигнүүлэв. 

	Бас л идэж ууцгаах боловч голдуу үг яриа дэлгэнэ. Өнөө Кузьма Егорович ширээний нөгөө талд суусан алтан шүдтэй хүнтэй үг ярих гэж хашхиралдан бие биеэ зэмлэж байна. Хөгжим улам чанга нижигнэж байхад тэд цөм улам чанга ярилцана. 

	— Чи яагаад над руу утасдахыг болив? гэж Кузьма Егорович асууна. 

	— Аан?

	— Чи яагаад утасдахгүй байна аа?

	— Харин чи яагаад утасдахгүй байна?

	— Би утасдсаан, чи байгаагүй!

	— Утсан дээрээ байгаагүй миний буруу юм уу?

	— Ядахдаа над руу утасдахгүй, би бол үргэлж байдаг. 

	Владимир Николаевич тэр ярианд оролцох гэж,

	— Кузьма Егорович аа, би тан руу утасдсан гэв. 

	Кузьма дуулсангүй,

	— Аан? гэв. 

	— Би тан руу утасдсан гэж байна!

	— Тэгээд юу гэж? Юу гэж утасдсан юм?

	— Зүгээр дээ. Нэг юм хүсэх... 

	Гэтэл Кузьма Егорович цаашаа буруу харав. 

	— Чи тэгээд хаана байна? Хөдөө ажлаар яваад байна уу? гэж өнөө алтан шүдтэй хүнийг шалгаана. Гэтэл цаадах нь үг ярихыг хүссэнгүй бололтой. 

	— Хөдөө явж байна аа гэж дуугараад мөнөөхөн бүжиглэн буй улсыг харав. 

	— За ямар байна? Зүгээр үү? гэж Владимир Николаевич Грушагаас асуув?

	— Зүгээр. Бид энд удах уу?

	— Юу гэж?

	— Зүгээр л асууж байна. 

	— Чамд аягүй санагдаж байна уу?

	— Үгүй зүгээр аятайхан байна. 

	Гэтэл Кузьма Егорович,

	— Чамайг ондоо тийш шилжээд явчихсан юм болов уу гэж бодлоо шүү гэж хашхирав. 

	— Үгүй, хаашаа ч шилжээгүй. 

	— Чамайг чинь дээшээ дэвшээд явчихсан юм болов уу?! гэж бодож байлаа. 

	— Албан тушаал ахих гэдэг чинь агаарт мөд дүүжлэгдэнэ гэсэн үг дээ!

	— Ха-Ха-ха!

	Владимир Николаевич өнөө цэнхэр дээлтэй хүүхэнд хандаж,

	— Таисья Григорьевна! 

	Гэтэл цаадах нь анзаарсангүй сэрээгээр шилэн сав харшуулан чимээ гаргаж нийтэд,

	— Нөхөд өө! Энгүүн сайхан вальс хөгжим дарж өгөөч гэж цугаараа саналаа хэлье... Эднүүд... Энэ бүжгийг харахаас аягүй юм гэв. 

	— Таисья Григорьевна! Усыг нь уувал ёсыг нь дагадаг учиртай биз дээ.

	— Яагаад ёс бус гэж? Бид чинь өөрийн оронд байна, тийм биз дээ. Алив сайхан вальс хөгжимдүүлье. 

	— Хэрэггүй дээ. Энэ бидэнд хамаагүй. Эд солиорч л байг!

	— Энэ чинь л... тун буруу бодол юм. Үндсээрээ буруу!

	— Сайхан л бүжиглэж байна шүү дээ. Та юу гээд байгаа юм? Би жаахан залуу байсан бол босоод л... адилхан татганамаар байна гэж алтан шүдэт хэлэв. 

	— Чухам л татганаж байна даа... 

	— Бүжиглэхийн утга учир үүнд байдаг юм гэж үү?

	— Тэгвэл юунд байдаг юм?

	— Гоо сайхандаа байдаг юм! гэж Таисья Григорьевна тод хэлэв. 

	Владимир Николаевич бас л ярианд оролцох гэж зүтгэн,

	— Гоо сайхан гэдэг чинь юу юм бэ? Таисья Григорьевна! Жишээ нь энэ усан үзэм байна, хэрэв та түүнийг... гэтэл цаадах нь ондоо тийш харж,

	— Тийм биш, Алексей Павлович! Та надтай санал нийлэхгүй байна уу?

	— Нийлж байна, нийлж байна гэж алтан шүдэт яаран өгүүлж, — Бүжгийн утга гоо сайхандаа байлгүй яах вэ. Харин бас ондоо юунд байх вэ? гэв. 

	Владимир Николаевичийн царай барайж ирэхэд Груша,

	— Хоёулаа харих уу даа? гэж дахин хэлэв. 

	— Сууж бай. Босоод явахад эвгүй шүү дээ. Маяглав гэж бодно. 

	Гэтэл хүмүүс өвөр хоорондоо бархиралдсаар байна. 

	— Хүүе Саша! Саша! Хламов танайхаар очиж байна уу?

	— Уржигдар ороод гарсаан. 

	— Ямаршуу явна?

	— Зүв зүгээр!

	— Тийм үү? Ажилд орж уу?

	— Орсоон. 

	— Сэтгэл дүүрэн явна уу?

	— Тэгэлгүй яах вэ... 

	— Володя явъя! гэж Груша бас гуйв. Гэтэл Владимир Николаевич хариу хэлэхийн оронд сэрээгээр шилэн лонх тогшиж,

	— Найзууд аа! Би нэг юм хэлье, найзууд аа! Леткаенка гэдэг бүжиг хийцгээх үү?! Эдний янзыг нь үзье! гэв. 

	— Эд чамайг яагаад байна?! Хүмүүс бүжиг хийж байхад садаа хийж хэрэггүй! гэж өнөө алтан шүдэт их л ууртай хэлэв. 

	Владимир Николаевич суув. 

	Хэсэг дуугай сууж байснаа,

	— Ай, бид ямар унтуурхуу бол оо вэ! Хай зайлуул, эцэг минь... гэж аяархан өгүүлж, аягатай дарс авч ганцаар уув. Грушагийн сэтгэл зовж,

	— Володя чи яаж байна? гэв. Владимир Николаевичийн сэтгэл хэрхэвч тайвширсангүй. 

	— Бид чинь цөм хүмүүжилтэй улс байж цөм амархан унтууцаж байна аа! Үүнээс л болж шүд амаа барж байгаа юм даа гэв. 

	Гэвч түүний үгийг хэн ч дуулсангүй. Тэр ч байтугай Владимир Николаевич, Груша хоёрыг тэр ширээнээ байхгүй юм шиг хэн ч анзаарсангүй, ер анзаарах чөлөө янзгүй сууцгаана. Тэгэхлээр нь Владимир Николаевич өнөө цэнхэр дээлт эхнэрт хандаж,

	— Бид цөм ямар унтуурхуу бол оо вэ? Тийм үү,. Таисья Григорьевна?! Хүмүүжилтэй улс гэхэд мөн ч амархан унтууцаж байх чинь. Тийм үү? гэж чанга хэлэв. 

	Таисья Григорьевна Владимир Николаевичийг айхтар сүрхий ширтэн харав. 

	— Хүмүүс цөм их унтуурхуу болжээ гэж би хэлж байна аа гэж Владимир Николаевич албан хүчээр чанга инээв. 

	— Чи дахиад орчих оо юу? гэж Таисья Григорьевна асуув. 

	— Харин та битгий хараад бай, намайг гүмбараа матар шиг битгий ширтээд бай! Би ямар хүүхдийн цэцэрлэгт байгаа биш. Тийм үү?! Та юу гэж намайг хараад байгаа юм?!

	Владимир Николаевичийн ойр суусан улс түүний энэ үгийг дуулаад эргэж харцгаав. 

	Владимир Николаевич босож,

	— Груша явъя! гээд тэд ширээнээс босож явав. 

	Будаалж байсан улс дув дуугай болж, хойноос нь харсаар хоцров. Манай хоёр мөнөөхөн бүжиглэн буй улсын дундуур явж танхимаас гараад өлгүүрээс цуваа аваад ресторанаас гарч одов. 

	— Чи яав? гэж Груша асуусан болов чиг Владимир Николаевич дуугарсангүй. 

	— Явахдаа тэгдэг нь ямар хэрэгтэй юм бэ?

	— Дуугай бай! гэж Владимир Николаевич ширүүн хэлсэн боловч тийнхүү зандарснаа сая мэдэн Грушаг сугадаад, — Чи битгий уурлаарай гэв. 

	— Юу гэж улсыг чи тэгж хэлж байгаа юм?

	— Тэднийг цугийг нь авсанд ороод хэвтэж байхыг би харсан юм аа! гэж Владимир Николаевич ууртай чанга хэлээд,

	— Бүр цагаан шаахайтай байхыг нь харсан юм! гэж нэмж хэлэв. 

	 

	 

	Витька гэртээ нааш цааш холхиж шүлэг цээжилж байна. 

	 

	... Үйснээс нь хор дусалж 

	Үдийн цаг халуунаа хайлна. 

	Үдшийн хэр сая царцаж 

	Өтгөн тунгалаг давирхай болно 

	Тэр зүг шувуу эс нисэн 

	Бар үл хавьтах билээ. 

	Хар салхи үхлийн модыг дайран 

	Хор шингээн зайлан одно. 

	 

	гэж уншаад нэг сайн амьсгаа авч,

	 

	Үүл нүүдэллэн тэнүүчилсээр

	Ширэлдмэл навчийг шүрших бол... 

	 

	гэж хоёр мөр давтав. 

	Чингээд цонхон дээр очиж гадагшаа шагайж харав

	— Гудамжаар бөөн үхэр тоос манарган өнгөрнө. 

	Энд тэнд үнээ мөөрнө. Айлын хашааны хаалга онгойж үнээнүүд дотогш орно. Үүдээ онгойлгоогүй айлын хашааны хаалган дээр үнээнүүд үүдийг эврээр сэжин нээх гэж оролдон зогсоно. 

	Оля эгч орж ирээд

	— Чи яагаад хичээлээ үзэхгүй байна? гэв. 

	— Би шүлгээ цээжилсэн. 

	— Шалгана даа гэж Оля сурах бичгийг авч, — Ямар даалгавар өгсөн бэ? гэв. 

	— «Анчар»

	— Алив уншаарай.

	 

	Хатанги хахь говийн цөлд 

	Хайранги нурман хөрсөн дээр 

	Харгис цагдаа мэт анчар 

	Хорвоод ганцаар шиг зогсоно 

	Говийн амгалан түмэн бодис 

	Хилэнт өдөр түүнийг төрүүлжээ 

	Мөчрийн үхэнги ногоон хийгээд 

	Бүх мөчрийг даруй... 

	 

	— Сайн байна уу! Туув аа мөн гэж Оля дуу алдав. 

	— Юу гэж?

	— Чи чинь хаашаа дэмий одов. «Үндсийг хороор ундалжээ» гээч!

	— А тийм!

	 

	Үндсийг хороор ундалжээ 

	Бүх мөчрөөсөө даруй хордож 

	Буцалмал элсэнд бороо дусална... 

	 

	— За яах вэ ондоо ямар даалгавар өгсөн?

	— Тосгоны үдэш гэдэг зохион бичлэг зохиож ир гэсэн. 

	— Тэгээд зохиосон уу?

	— Зохиосон. 

	— Унш.

	— «Үдэш болов. Наран жаргав. Тахианууд урт шургааг дээр дэгдэн гарч суугаад унтацгаав. Азарган тахиа нь сүүлчийн удаа донгодож мөн зүүрмэглэв. Шөнө дахин орилох болно. Нам жим болов. Манай хотод үүнээс сайхан» гэж Витька уншив. 

	— Ердөө энэ үү?

	— Ердөө энэ. 

	Оля инээд алдаж,

	— Орой хоёулаа сууж бичимз. Одоо би бушуухан кинонд очоод ирье. «Урт шургааг» гэнэ шүү гэж бас инээж, — Май эхээс чинь захиа ирсэн байна гэв. 

	Оляг гарч явахад Витька цонхны гэрэлд очиж ээжийнхээ захиаг уншина. Тийнхүү захиа уншиж байхад нь гар нь үл мэдэг чичирхийлнэ. 

	Нагац ах Николай ажлаа тарж ирээд,

	— За Витька сайн уу? Наадах чинь юу вэ? Ээжээс чинь захиа ир ээ юу? Юу гэж вэ? гэж захиаг авч уншаад хөмсөг атируулан, уруулаа хазлан янцаглаж урамгүйхэн хэлсэн нь:

	— За даа! Бидний явдал ч нэг л бүтэхгүй нь шив. Чамайг хотоос холдож амжаагүй байхад эх нь шөнө нойргүй хонодог болж шив. Тэнд өөрийн сэтгэлийг тамлаж, энд биднийг... Юу гэж тэгж байдаг юм бэ? гаж Николай гуай Витькаг харахад Витька зөвхөн дал мөрөө хавчиж дуугарсангүй. 

	— Витька чи наад захиагаа унших нь унш, гэхдээ тэр элдвийн үгний талаар сэтгэлдээ бүү юм бод. Тэр чинь эм хүн, чи бол эр хүн, тэгэхлээр чи сэтгэлээ чанга барих ёстой. Одоо суугаад ээждээ захиа бич... Ээж ээ, та тэнд битгий овилгогүйтээд бай, би энэ газар тун сайн сууж байна. Та ийм үгтэй захиа бичиж сэтгэлийг минь бүү үймүүл гэж бич. Би ч захиа бичнэ. Бид эхийг чинь манайд айлчилж ир гэнэ. Өөрийнхөө зардлаар нэг долоо хоног хэртэй ирэг. Тэгэх шив дээ? Витька! гэхэд Витька толгой дохив. 

	— Гуниглах хэрэггүй гээд Николай цаад өрөөнд оров. 

	Витька цонхон дээр жаал сууж байгаад гадагш гарав. 

	 

	 

	... Витька тосгоны захад гарч уулын хажууд очиж суугаад тал нутгийн зүг ширтэв. 

	Хар чийгтэй үдэш байв. Талын дээгүүр хар үүл дээвэр адил бүрхээд тэрхүү дээврийн дор бүрхэг, дулаан, уужим. Баруун зүгт зарим газраар сайх хар үүлийг нэвтлэн туяа гийнэ. Тэрхүү бүдэг туяа байгалийн ерөнхий зураг байдлыг улам ч гунигтай болгож байв. Бүлээн шиврээ бороо орж эхлэв. Витька атийгаад хэвтэв. Бүр ч уйтгар гунигт дарагдав. Эхийнхээ тухай бодов. 

	Витькагийн эх зам харгуй, бороо, зуух зэрэг эд юмстай ганцаар үг ярьж суудаг зантай билээ. Ноднин мөөг түүгээд ойгоос буцаж явахдаа «Аяа, зам чи бидний хөлийг амрааж бушуухан гэрт маань хариулж өгөөч!» гэж гуйж явж билээ. Аль эсвэл гал асаж өгөхгүй болохоор зуухтайгаа ярьж, «За хонгор минь, чи чинь өнөөдөр нэг л биш. Ямар зан чинь хөдөлж орхив? Ямар сүрхий эд вэ!» гэнэ. Витька бол ээждээ хайртай болов чиг харамсалтай нь тэд бие биеэ тэр бүрий ойлгодоггүй байв. Витька үнэндээ жолооч болохыг туйлаас хүснэ. Гэтэл эх нь нүдний нулимс бөмбөрүүлэн, (ээжийгээ дандаа уйлж унжиж байхад Витька дургүй билээ) «Хүү минь чи Христос тэнгэрийг бодож ном сур, ном сур! Одоо чинь амьдрал ямар болсныг чи бэлхнээ харж байна! Эрдэмтэй номтой хүн ямар сайхан аж төрнө вэ?! Бидэнд одоо дулдуйдах хүн байхгүй шүү!» гэнэ. Эх нь айлынхаа малын эмчийг зааж Витькийн нүдийг үргэлж чичилнэ. Малын эмчийг машиндаа суугаад гэртээ ирэх бүрий эх нь их л дороос санаа алдан, «Витька, хүн ийм сайхан амьдарч байхыг харна уу? Мөн сайхан сууж байна шүү!» гэдэг ажээ. Үнэндээ үүнээс болж Витька тэр айлын нэг гахайн нүдийг тэс харвасан билээ. Хашааны ёроолд чавх барьж хоёр өдөр отож байгаад тэс харвасан билээ... 

	— Аяа, эх болсон хээр тал минь, надад тус болж үзээч! гэж Витька гуйв. Гэвч тэр хээр тал түүнд яаж тус болохыг Витька өөрөө боловч сайн мэдэхгүй байв. Ямар ч гэсэн гэртээ харих юм сан гэж их бодож байв. Гэтэл яаж харих бил ээ?

	Чингээд нэг мэдэх нь ээ унтсан байжээ. 

	 

	 

	... Нагац Коля нь түүнийг сэрээжээ. 

	Витька нойрноос сэрвэл нагац ах нь хажууд нь ирчихсэн брезент цуваа тайлж байв. Бүлээхэн бороо шивэрсээр байна. Бүр таг харанхуй болжээ. 

	— Даарав уу? гэж Николай асуугаад,

	— Даараагүй гэхэд нь,

	— Үгүй юу... гэж Витькад цуваа нөмөргөв. Нагацын цув учиргүй шүр шар дуугарч, зөөлөн бороо тог тог тогшино. 

	— Ай зайлуул, Витька минь, Витька минь... Хонгор минь чи ч яггүй гөжүүд амьтан юм аа! гэж сэвхийтэл өргөөд явахад Витька сая харвал нагац ах нь морьтой ирсэн байв. 

	— За морд. 

	Витька морины бүлээхэн нуруунд тохитой нь аргагүй зайдан мордов. Нагац ах нь эмээл дээр мордоод явах даа,

	— За яав чи? гэв. 

	— Яагаач үгүй. 

	— Ээжийгээ санаж байна уу?

	Витька дуугарсангүй. Нагац ах Николай санаа алдаж.

	— Та нарыг чинь яадаг шуу юм билээ дээ? Уг нь тус болох гэсэн юм сан, гэтэл яаж тус болохыгоо мэдэхгүй байна. Хувь зохиол гэдэг, золиг ч ийм л байгаа юм даа! Чиний тэр... төрсөн эцэгтэй чинь хаана нэг газар тааралдвал хоёрхон чимэгтэй үг хэлэх юм сан. Тэнэг амьтан! Өөрийнхөө амьдралыг үрээд бас бусдад... Тэнэг амьтан! Жаргаж яваа нь тэр юм гэнэ. Улс архи балгах нь балгадаг, гэхдээ хамаг юм аа, хамаг эрхэм нандин юмаа тэр хар уснаас өгч орхидоггүй дээ... 

	Николай ингэж яриад тамхи асааж дув дуугай болов. 

	Тэд аяархан гэлдрүүлнэ. 

	Бороо намдаж, тэнгэрт хааяа од үзэгдэв. Тосгоны ноход хуцаж харанхуйд хүмүүсийн ярилцах сонстох агаад залуучуул энд тэнд ажиггүй инээлдэнэ. Ойрхон, бодвол өдөн бололтой зөөлхөн юм саваадах чимээ дуулдан,

	— Чи энэ тоосыг хараач! Ямар их тоос вэ! гэж ярилцах нь сонстоно. Николай бас ам нээж,

	— Одоо алзахгүй... Тэр Володя ах чинь тийм чиг муу хүн биш шүү. Ямар ч гэсэн архи л уухгүй дээ. Нэг баатар сүрхий эр биш ч гэсэн... Одоо яах вэ дээ? Тэр ямар ч хүн байлаа гэсэн та нарт л тус болно. Айлын эр хүн болгон... гэж ярьж явав. 

	Яагаад ч юм, Витькагийн гэрт Володя ах өнөө Леткаенка гэдэг бүжгээ хийж, эх нь араас нь бариад мөн дэвхэрч байхад тэдний араас Наум өвөө, Юрка, бас эхийн нь танил олон эгч, эхнэрүүд чаргууцалдаад цөм бүжиглэж байсан шиг Витькад гэнэт санагджээ. 

	 

	 

	... Нагацынхаа гадаа хүрэхэд Витька яах вэ, ийх вэ гэдгээ дотроо бүр ягштал бодож боловсруулсан байв. 

	Николай хашааны хаалган дээр ирээд мориноос бууж, хаалганы өрөөсөн хавтсыг нээж Витькаг оруулаад,

	— Мориныхоо эмээлийг аваад овьёос тавьж өгөөрэй. Эмээлээ үүдний пинд оруулаарай. Дахин бороо орох нь шиг байна. Би хуралд явлаа. Өөрөө хувцсаа тайлаад шууд пийшин дээрээ гараад хэвтэнэ биз гэжээ.

	Николай бэх адил харанхуйн дотор далд орж үзэгдэхгүй болов. Витька хүлээж байгаад түүний хөлийн чимээ тасармагц хашааны хаалгаар буцаж гараад мориндоо ташуур өгч ухасхийв. Морины нь хөл хөнгөрч, жирэлзтэл хатирна. Витька анхандаа ямар нэг юманд таварцаглаж үхэх болов уу гэж айж явснаа гайгүй болов. Морь нь өөрөө замаа олоод давхина. 

	 

	 

	Витька үүр хяраалж байхад гэртээ хүрэв. 

	Түүнийг хашаандаа ороход эх нь унтаж байжээ. Хашааны хаалга дуугарах чимээгээр сэрж босон харайж цонхоор харав. 

	— Витька мориноос бууж цулбуурыг уяанд тохож орхиод үүдээ тогшив. Эх нь учиргүй эмээж,

	— Хэн бэ?! гэв. 

	— Би байна аа!

	— Витя юу?! гэж эх үүдний түгжээ тайлах гэж мунгинаж ядаж байхдаа, — Бурхан минь, юу болох нь энэ вэ?! Витька! Энхрий хайртай хүү минь! гэж хүүгээ тэврэн биедээ наалдуулж, — Бурхан минь, чи яагаад хүрээд ирэв?! Коля ах хаана байна?! гэв. 

	— Би ганцаараа ирсэн. 

	— Ганцаар аа?! гэж эх нь айхдаа, дуулж байсан шиг аялгуулан, — Чи юу болов? Яагаад хүрээд ирэв?! Бушуу хэлээч бурхан минь! Замдаа юм хум болоогүй биз дээ?! гэв. 

	— Болоогүй гэж Витька дотогш орж эхийгээ чийдэн асаамагц гэрт нь гаднын хүн байгаа шинж тэмдэг байна уу гэж ийш тийш харав. 

	Эх нь нүдээ бүлтийлгээд хүүгээ ширтэж,

	— Юу болов оо, Витька?! гэв. 

	— Юу ч болоогүй гэж Витька орны ирмэг сандайлан удаан дуугай суув. Эх нь мөн дуугай хүүгээ ширтэнэ. Хүү нь том болчихсон ч юм шиг нэг л хачин харагджээ. 

	— Ээж ээ... гэж Витька хоолойгоо үл мэдэг чичрүүлэн, — Та хүнтэй битгий суугаарай. Хэрэггүй. Би одоо үг дуулна. Хичээлээ үзнэ, хичээлдээ сайн болно. Би сайн суръя гэвэл чадна л даа гэж ярив. Витька ингэж ярихдаа хажуу тийш харж байгаад их л аяархан биеэ хүчлэн ярьж байв.

	Эхийн нь нүүр халуун оргин улсхийж, огт учир утгагүй инээв. Үг ярихдаа нэг л хуурмаг юм шиг мэгдэн сандарч, гэнэт их л тэвдсэн байдал илэрхий. 

	— Намайг хүнтэй сууна гэх чамд хэн хэлэв? Мөөн! Хаанаас дуулав?! Чи юу гэж байгаа юм?

	— Би мориныхоо эмээлийг авъя гээд Витька гарав. Хүүгээ гармагц эх нь нэг муу пальто авч нөмрөөд гэрийн дотуур яахыгаа мэдэхгүй эргэлдэж байснаа ширээнээ сууж цурхиртал уйлав. Хүүгээ жаахан ч гэсэн эр хүн болжээ гэж баярласан ч юм уу, аж амьдрал одоо ингээд өнгөрдөг байжээ гэж гутсан ч юм уу яагаад уйлж байгаагаа өөрөө боловч мэдэхгүй байв. 

	Витькаг орж ирэхэд мөн л уйлж суухад хүү нь эхийнхээ өөдөөс харж суугаад үс гэзгийг нь их л эв хавгүй энхрийлэн илж,

	— Ээж ээ битгий уйл гэв. 

	— Би зүгээр хүү минь. Зүгээр л уйлж сууна. Цай уух уу?

	— Би бүр ирсэн шүү. 

	— За болж хүү минь! Их сайн байна. Би хагас сайн өдөр чиний хойноос явах юм уу гэж байсан юм. Чамайг байхгүй болохоор их муу байна. Би ер чадахгүй юм байна... гэж эх сая тайвшрав. 

	 

	 

	... Витька өөрийнхөө жижиг өрөөнд орондоо ороод унтах гэж байтал нагац ах Коля иржээ. Нойрон дундаа тэдний ярилцах бүдэг тасархай үгсийг бас чагнан хэвтэв. Нагац ахын бүдүүн дуу гарч,

	— Харсан чинь морь маань байна. Палхийгээд явчихлаа шүү! Арай л солиорсонгүй!.. Өөрийн хүүхэд бол ч яая гэх сэн, эх нь айгаад айгаад яах вэ. 

	— Өглөөгүүр... үүр сайн цайгаагүй байтал гадаа чимээ гарч, хашааны хаалга дуугарлаа шүү... 

	— Уг нь би гэртээ хариад хувцсаа тайлаад хэдийн орондоо орж унтах гэж байлаа л даа. Би бас огт юм бодсонгүй. Гэтэл гэнэт санасан чинь намайг гаднаас ирэхэд морь маань үүрсэж чимээ өгсөнгүй шив гэж санав. Уг нь намайг шөнө орой харих болгонд морь минь дандаа аяархан үүрсэж чимээ өгдөг юм. Би ухасхийж босоод саравчинд очиж харсан чинь морь маань алга...

	— Би таныг цуг л ирсэн юм байх л гэж бодож байлаа. Тэгээд ондоо нэг газраар орж дээ гэж бодлоо. 

	Витька нойрон дундаа,

	— Бодлоо, бодлоо! Би бодлоо. Та бодлоо. Тэр бодлоо. Цөм бодлоо гэж зүүрмэглэв. 

	Чингээд бүр нойрон дунд нь ингэж ярилцаж байх нь арайхан сонстож байжээ. 

	— Яагаад? Яагаад тэр вэ? Чи надад учрыг олигтойхон яриад өгөөч!

	— Чадахгүй нь ээ. Өөрөө ч учраа сайн мэдэхгүй байна. Сэтгэлд нэг л багтахгүй юм аа. Чи юу л гэвэл гээ! Би мөн өөртөө ятгаж, итгүүлж үзлээ, болсонгүй. Насаараа ганцаараа явбал дээр юм. Ганцхан... тэр хүний чинь л үгүй дээ, үгүй!

	— Мөөн. Ийм ахар хугацаанд дургүйлхэнэ гэдэг бас ч чадал байна шүү! Тэр хүн ямар хортой юм хийв? гэж Николай хачирхав. 

	— Хортой юм хийгээгүйгээр барахгүй харин ч сайн байсан шүү. Ганц ч олхиогүй муу үг хэлсэнгүй. Тун сайн байгаа. Гэхдээ л үгүй дээ үгүй. 

	— Болдогогүй юм бол одоо яая гэхэв. Дургүй ламд дарж сахил хүртээж болдоггүй гэдэг бол учиртай үг байх аа! За яах вэ... Би ч бүр та нарыг нэг юм болчихсон байх гэж бодсон шүү. Яая гэхэв... 

	Витька үүнээс цааш чагнаж чадсангүй унтаад өгчээ. 

	Витька өглөө сэрээд аминыхаа өчүүхэн эд юмсыг бүртгэн үзлээ. Гэтэл биллиардын ясан бөмбөг, тах, хөл бөмбөгний гадуур бүрээс, машины бяцхан чийдэн, мөн машины жижиг толь тэргүүтэн нь цөм байрандаа байв. 

	Үүдний өрөөнд ширээн дээр бичиг бичиж орхисныг үзвэл:

	— «Витя! Би зах явлаа. Шүүгээнд сүү талх бий авч идэж уугаарай. Би мөд ирнэ» гэжээ. 

	Витька шүүгээ нээж үзсэн боловч юм идье гэсэнгүй. Гэрээс гарч Юркагийнд очихоор явав. 

	Наум өвгөн, Юрка хоёр гэртээ байв. Тэд Витькаг үзээд ихэд баярлан,

	— Пээ, энэ чинь хэн бэ?

	— Витя?! Хээ чи түр ирэв үү? гэж өвгөн баярлан дуугарав. 

	— Би бүр ирсэн!

	— Бүр ирсэн үү?! гэж Юрка мөн гайхав.

	— Бүр ирсэн дээ гэж Витька бас л туйлын баяртай байв. Гэвч Витька баярлаж хөөрч байгаагаа ер төдийлөн ил гаргадаггүй билээ. 

	— Та нар юу хийж байна?

	— Бид юу хийж байна гэж үү?! гэж өвгөн лавлаад, — Аж амьдрал гэдэг юмыг тал талаас нь, би араас нь энэ маань урдаас нь бүслэн авч байх шив. Би өөртөө авс бэлдэж байна, одоо мөд удахгүй аж амьдрал баяртай гэх болж байх шиг байдаг. Гэтэл энэ Юрка маань харин аж амьдралыг өөрчлөн засах санаатай халз урдаас нь мэргэн шалгаах гэж оролдох юм. Бид иймэрхүү л ая зантай сууж байна даа, Витька минь гэв. 

	Өвгөн үнэхээр нэг банз харуулдаж байвч царай байдлыг үзвэл гуньж гутсан янз огт алга ажээ. 

	Өвгөн үнэхээр авс хийж байгаа юм уу гэж асуусан шиг Витька Юркаг харвал цаадах нь нээрэн үнэн гэж толгой дохив. 

	— Энэ өвгөнд учрыг хэчнээн итгүүлэн яривч огт тус алга гэж Юрка цөхрөн өгүүлнэ. 

	— Та нар намайг ятгаж барахгүй дээ. Би өөрийн гараар хийсэн авсандаа л амар дугжрах гэж байна. 

	— Сайхан залж байна аа! гэж Витька дуугарав. 

	— Би авсныхаа энэ банз нэг бүрийг энхрийлэн таалж тун нямбай харуулдана. Тэгээд дотор нь эхнэрийн болзоот эр адил хэвтэх гэж байгаа юм. 

	— Ингэх хэрэг юу байна? Ямар зэрлэг бүдүүлэг юм бэ? гэж Юрка унтууцах шахна. 

	— Энэ бол зэрлэг бүдүүлэг биш. Ямар юм нь зэрлэг байгаа юм? Манай энэ тосгоны өвгөчүүл цөм, хэн чаддаг нь, өөрийнхөө авсыг өөрснөө хийгээд ирсэн юм. Ондоо хүн надад ямаршуу авс хийхийг би яаж мэдэх юм бэ? Хэдхэн таг таг хадаад л хаячихна шүү дээ. Тэгээд л энд тэндгүй яр нь цухуйж, цуу цуу үсэрсэн нэг балиар муу авсан дотор би хэвтэх болно доо. Тийм юмаар би үхсэнээ хийх юм бэ? Тэрэнд орох нь ээ өөрөө хүн шиг юм хийсэн нь дээр шүү дээ. 

	— Та яагаа вэ, бие чинь муу байгаа юм уу?

	— Хаанаас, огт тийм биш. Тэтгэвэр авбал ч бас л хэвтэнэ л дээ. Одоо бол ганц хавирганы толгой ч янгинах юм алга. Харин авсаа хийж орхиё, байж л байг. Газар зогсож байхгүй шүү. Ийм л байна даа үрс минь, бүргэдийн зулзагууд минь... Энд гайхах юм ер үгүй. Бид цөм мажийна. Харин ч би тэнгэрийн ивээлээр нэлээн насаллаа. Бас ч хэдэн жил насална. Мөд удахгүй тэтгэврээ аваад дэлгүүрээс бас л өнөө тосоо авна даа... гэж үнэн цаанаасаа инээж

	— Манай Юркагийн номоор архи чинь тос гэж байгаа биз дээ?! Тэгээд бас шартаад л пийшин дээрээ гараад ёолоод хэвтчихнэ биз... гэв. 

	— Төмөр шиг хатуу ухаан байна даа! гэж Юрка мөн инээж, — Витька чи яагаад хүрээд ирэв? гэв. 

	— Өнөө зальт амьтан манайхаар дахин үзэгдэхгүй болсон. Ээж түүнийг битгий ирж бай гэсэн шүү. 

	— Тийм үү?

	— Тийм ээ. 

	— Нэгэнт иймдээ хүрч байгаа бол сайхан цай чанаж ууцгаая... гэж өвгөн их л хөхиүн өгүүлж, харуулаа хойш тавиад өмд цамцан дээр унасан харуулын зоргодсыг гүвж, — Би гараад зөгийн бал, алим аваад ирье. Сайхан ууртай цай чанаж ууя. Ууртай цай гэж дуулсан уу? гэв. 

	— Дуулаагүй. Ямар юм байдаг юм?

	— Одоо үзнэ ээ. Сибирь нутгийн нэг хүн надад зааж өгсөн юм сан. Тэр Сибирь аймаар хүйтэн болохоор тийм цай бодож олсон байна. Би зөгийн бал аваад ирье, Юрка чи хогоо жаахан шүүрдэж бай. Гэр орноо сайхан цэвэрлээд сайхан цай чанаж ууж, сайхан юм ярилцъя... 

	Өвгөний гарсан хойно Юрка шүүр авч гэрээ шүүрдэх зуур,

	— Хөдөө сайхан байна уу? гэв.

	— Сайхан. Харин даанч уйтгартай юм. 

	— Чи л... учрыг мэдэхгүй байна. Тийм уйтгартай байна гэж үү? Чи ганцаар байсан болохоор чамд тийм уйтгартай санагдаж байгаа юм. Тэрнээс биш хөдөө тийм чиг уйтгартай биш шүү!

	— Тийм байж магадгүй. Би эндээ л дуртай юм. 

	— Тэгэлгүй яах вэ. Чиний ирсэн чинь сайн болжээ. 

	— Би хөдөө гараад та нарыг санасан шүү гэж Витька арга буюу хүлээв. 

	— Би ч бас чамайг дандаа дурсаж байлаа. 

	Өвгөн орж ирээд,

	— За зөгийн бал аваад ирлээ. Одоо чинь... хашааныхаа хаалгыг түгжиж орхиод сайхан цай ууж, наргина даа. Хүүхдүүд минь, намайг зэмлэх явдалгүй, бид алзахгүй шүү гэв.

